
КИРИШ
Мавзунинг долзарблиги. Бизга маълумки, пул маблағларини жалб қилиш ва уларни мақсадли йўналтириш тижорат банкларининг асосий фаолият шаклларидан бири ҳисобланади. Ҳозирги замон шароитида пул манбаларини шакллантириш банклар учун биринчи даражали аҳамият касб этади. Бу ҳолат бозор иқтисодиётига ўтиш, банкларга нисбатан давлат монополиясини секинлик билан бекор қилиш натижасида юзага келаётган ўзгаришлар билан боғлиқ. Шунингдек, банкнинг самарали фаолияти у томонидан жалб қилинган пул маблағлари ҳажмига қараб белгиланади. Тижорат ташкилотларининг асосий шаклларидан бўлган банкларнинг пул манбалари асосан ташқаридан жалб қилинган пул маблағларидан ташкил топади. Мазкур пул маблағларининг асосий қисми бу омонатлардан иборат.
Ўзбекистон Республикаси мустақилликка эришганидан кейин банк фаолиятини тартибга солувчи норматив-ҳуқуқий ҳужжатларни ишлаб чиқишга киришди. Хусусан, банкларнинг асосий операцияларидан бўлган омонат операцияларини юритиш, банк омонатларини жалб этиш, банк омонати шартномасини тузиш, омонатларга фоиз тўлаш, фуқароларнинг омонатларини кафолатлаш каби масалаларни тартибга солувчи қонунчилик базаси шакллантирилди ва ушбу база йилдан йилга такомиллаштирилиб борилмоқда. Бироқ шуни алоҳида таъкидлаш лозимки, ҳозирги кунда банк омонатларини тартибга солувчи қонун ҳужжатларини қўллашда айрим муаммолар юзага келиши мумкин. Чунки ижтимоий муносабатлар ривожланиб боргани сайин уларни тартибга солувчи норматив-ҳуқуқий ҳужжатларни ҳам вақти-вақти билан янгилаб боришга эҳтиёж пайдо бўлади.
Банкнинг асосий вазифаларидан бири бўш пул маблағларини мумкин қадар кўпроқ жалб қилиш ва уларни бошқа фойда келтирувчи оптимал активларга жойлаштиришдан иборат.

Банк ресурслари банклар томонидан амалга ошириладиган пассив операциялари орқали ташкил топади ва банк балансининг пассив қисмида юритилади. Банк ресурсларини икки катта гуруҳга бўлиш мумкин. Булар, банкларнинг ўз маблағлари ва жалб қилинган маблағлардир. Жалб қилинган ресурслар баъзи ҳолларда иккига бўлиб қаралади – бу жалб қилинган депозитлар, бошқа мажбуриятлар ва сотиб олинган ресурлардир. Бу ресурслар банкнинг актив операцияларини амалга оширишда ишлатилади, яъни банк ресурслари даромад олиш мақсадида турли хил соҳаларга жойлаштирилади. Банкнинг пассив ва актив операциялари ўзаро чамбарчас боғлик бўлганлиги сабабли пассивларнинг таркиби ва характери кўп жиҳатдан банкларнинг актив операцияларини амалга оширишда ўз ифодасини топади. Шу билан бирга ресурслар характерига банкларнинг кредитлаш сиёсатининг ўзгариши ҳам таъсир килади.

Банк ресурларининг асосий қисмини банк мижозларининг маблағлари ташкил килади. Банк бошқа капиталларни жалб қилиш учун банк ўз капиталининг етарли даражаси миқдорини кўрсатиш лозим.

Президентимиз И.А. Каримов таъкидлаганларидек:...“ аҳолининг банк тизимига ишончи ортиб бораётгани банклар фаолияти самарадорлигининг муҳим кўрсаткичи ҳисобланади.

Шу маънода, 2011-йилда депозитларга 18 триллион сўмдан ортиқ, ўтган йилга нисбатан 36,3 фоиз кўп маблағ жалб қилингани, жумладан, аҳоли депозитлари 38,8 фоизга ошгани айниқса эътиборлидир.”

Юқорида таъкидлаб ўтилган фикрлар тижорат банкларида муддатли депозитлар ва уларнинг бухгалтерия ҳисобини тўғри ва аниқ ташкил қилинишига боғлиқдир. Буларнинг барчаси мазкур битирув малакавий иш мавзусининг ҳақиқатда долзарблиги ва аҳамиятли эканлигидан далолат беради.
Мавзунинг амалий аҳамияти. Тадқиқот мавзусининг амалий аҳамияти тижорат банкларида омонат операцияларини юритиш тартибини белгилаб берувчи қонун нормаларини таҳлил қилиш, уларни амалиётда қандай тартибда қўлланилишини ўрганиш, юзага келаётган муаммоларни аниқлаш ва шу асосда юзага келаётган муаммоларни ҳал қилиш мақсадида қонунчиликка таклифлар тайёрлашда ифодаланади.
Мавзунинг илмий янгилиги. Тадқиқотнинг илмий янгилиги шу билан белгиланадики, банк омонати операцияларининг ҳуқуқий асосларини, уларнинг ҳуқуқий табиатини бириничи марта ёритиб беришга ҳаракат қилинган. Банк омонати операцияларига муаллиф томонидан ҳуқуқий ва иқтисодий жиҳатдан ёндашилган. Банк омонатининг ҳуқуқий асосларини такомиллаштириш бўйича ишлаб чиқилган таклиф ва концепциялар банк омонати соҳасидаги изланишлар юзасидан янги йўналишларни очиб беради.
Битирув малакавий иш мавзусининг ўрганилганлик даражаси. Тижорат банкларида банк омонати операцияларини ҳуқуқий тартибга солиш билан боғлиқ муаммоларини ҳал қилиш борасида олимлардан: Т.Э Рождественская, Н.Д Эриашвили, А.Г Братко, Д.А Шевчук, А.П Макаров, Л.П Кураков, В.Г Тимирясов, В.Л Кураков, Е.С.Кузнецов, В.В Масленников, М.И.Кутер, М.Ю.Медведев, Г.И. Просветов, В.Ф.Палий, В.Е. Соболева, Е.С.Соколова, Л.В.Рой, Л.П.Фомичева, А.Б.Тепляков, В.П.Третьяк ва бошқалар илмий изланишлар олиб  борганлар.
Таъкидланган масалалар тижорат банкларида омонат операцияларини ҳуқуқий тартибга солиш банк тизимининг ривожланиши ва  глобаллашуви талабларидан келиб чиққан ҳолда илмий-жиҳатдан тўлиқ тадқиқ қилинмаган. Чунки аксарият олимларнинг илмий ишлари марказлашган режали иқтисодиёт талаблари асосида бажарилган. 

Олимлар ўртасида ушбу масалаларни ечимини топиш борасида турлича фикрларнинг мавжудлиги муаммоларни тўлиқ ҳал этилмаганлигини кўрсатади. Уларнинг илмий-амалий ишларининг муаммолари, ҳозирги кундаги меъёрий ҳужжатларнинг талабларидан келиб чиқиб тўлиқ акс эттирилмаган. Лекин ушбу ишлар ўз даврида қўйилган вазифаларни муваффақиятли ҳал этган, аммо иқтисодиётни глобаллашуви шароитида уларнинг илмий, амалий аҳамияти пасайган.
Тадқиқот предмети. Тадқиқот предметига банк омонати операциясининг ҳуқуқий асосларини ташкил қилувчи норматив-ҳуқуқий ҳужжатлар ва ушбу масалага оид назарий асосларни белгилаб берувчи илмий асарлар киради.
Тадқиқотнинг мақсад ва вазифалари. Битирув малакавий ишининг банк омонати операциясининг ҳуқуқий асосларини комплекс таҳлил қилиш ва шу асосда қонунчиликни такомиллаштириш бўйича таклифлар ишлаб чиқиш.

Тадқиқот вазифалари:

банк омонати операцияси тушунчасини таҳлил қилиш;

банк омонатининг ҳуқуқий асосларида белгиланган ҳуқуқий нормаларни таҳлил қилиш;

омонатчиларни ҳуқуқ ва эркинликларини янада ҳимоя қилиш ва кафолатлаш учун қонун нормаларни қайта таҳлилдан ўтказиш;

банк омонати операциялари билан боғлиқ халқаро ва миллий қонунчилик нормаларини қиёсий таҳлил қилиш;

банк омонати операциясини амалга ошириш соҳасида юзага келаётган амалий муаммоларни ҳал қилиш бўйича таклифлар тайёрлаш.
I БОБ. ОМОНАТ ОПЕРАЦИЯЛАРИНИНГ НАЗАРИЙ ВА ҲУҚУҚИЙ АСОСЛАРИ
1.1. Омонат операциялари тушунчаси ва моҳияти. Банк омонатининг турлари
Ҳар қандай мавзуни тадқиқ қилиш жараёнида ушбу мавзуга оид тушунчаларнинг мазмунини тўлиқ очиб бериш муҳим аҳамият касб этади. Бизнинг ҳолатимизда омонат ва омонат операциялари тушунчаси мазмунини аниқлаб олиш тадқиқот мавзусини тушуниш учун катта назарий аҳамиятга эга.

Омонат операциялари тушунчасига қонун ҳужжатларида ва юридик адабиётларда, яъни дарсликлар, ўқув қўлланмалари, мақолалар ва юриспруденцияга оид веб-сайтларда турлича таърифлар берилган. Масалан, омонат операцияси бу – банклар, кредит ташкилотларининг омонат кўринишидаги пул маблағларини жалб қилиш, уларни жойлаштириш, шунингдек, жалб қилинган омонат маблағлари ҳисобидан кредитлаш операцияси
. Бундан ташқари, омонат операциялари деганда жисмоний ва юридик шахсларнинг омонат шаклидаги пул маблағларини жалб қилиш ва жойлаштиришдан иборат операция ҳисобланади
. Назаримизда ушбу таъриф жуда тор ва омонат операцияси тушунчасини тўлиқ очиб бермайди.
Шу билан бирга, омонат операциялари тушунчасига ҳуқуқ соҳасидаги олимлар томонидан ҳам бир қанча таърифлар берилган ва улар бир-биридан ажралиб туради. Масалан, Т.Э. Рождественскаянинг фикрича, омонат операцияси деганда кредит муассасалари томонидан номуайян доирадаги шахслардан пул маблағларини турли хилдаги фуқаролик-ҳуқуқий битимлар асосида жалб қилиш тушунилади
. 
Н.Д. Эриашвили ўзининг “Банк ҳуқуқи” деб номланган дарслигида омонат операциясига қўйидагича таъриф беради: “банкнинг жисмоний шахслар томонидан вақтинча, муайян шартлар асосида топширилган нақд ва нақд пулсиз шаклдаги, миллий ва хорижий валютадаги пул маблағларини жалб қилиш билан боғлиқ операциялари депозит операциялари ҳисобланади”
.

А.Г. Братко ўзининг илмий ишларида омонат операцияларини қуйидагича таърифлайди: “жисмоний ва юридик шахсларнинг омонатларини банкда сақлаш бўйича амалга ошириладиган операциялар омонат операциялари деб юритилади”
.
Баъзи олимлар омонат операцияларини жуда содда кўринишда ифодалашган. Ушбу таърифларда омонат операцияларининг ҳамма элементлари келтирилмасдан, фақат уларнинг асосийларигагина урғу берилади. Хусусан, Д.А. Шевчукнинг фикрича, омонат операциялари бу – жисмоний шахсларнинг омонат шаклидаги пул маблағларини жалб қилиш билан боғлиқ банк операциясининг бир тури
. Мазур таъриф тор доирадаги белгиларни ифодалагани учун уни умумъэтироф этилган таърифлар қаторига қўша олмаймиз.

Юқорида берилган таърифлар таҳлили шуни кўрсатадики, ҳар бир олим омонат операциялари тушунчасига тўлиқ таъриф беришга ҳаракат қилган. Баъзи олимларнинг таърифлари омонат операцияларининг фақатгина асосий белгиларини ўз ичига олади ва жуда содда тилда баён қилинган. Уларнинг мазкур масалага бўлган ёндашуви бир томондан тўғри бўлиши мумкин. Чунки омонат операциялари ҳақида тушунчага эга бўлиш истагида бўлган ҳар бир талаба қисқа ва лўнда таърифга эҳтиёж сезади. Бироқ мазкур тор доирадаги тушунчалар уларни тушуниш қанчалик осон ва қулай бўлишига қарамасдан тижорат банклари томонидан амалга ошириладиган омонат операцияларининг моҳиятини тўлиқ очиб бера олмайди ҳамда омонат операцияларининг чуқур ўрганишга киришган талабага етарлича тушунча ҳосил бўлишига имкон бермайди. 
Шу жиҳатдан олиб қараганда, баъзи бир олимларнинг омонат операциялари моҳиятини очиб беришга қаратилган ҳаракатлари диққатга сазовор, бироқ уларнинг таърифларида ҳам баъзи бир белгилар тушиб қолганлигини кўришимиз мумкин.

Ўзбекистон Республикаси Марказий банки Бошқарувининг 2015 йил 
22 июлдаги 19/11-сонли қарори билан тасдиқланган “Ўзбекистон Республикаси банкларида депозит операцияларини амалга ошириш тартиби тўғрисида” ги Йўриқномада назарда тутилган таъриф, фикримизча, банк омонати операциясининг барча белгиларини ўз ичига олган. Ушбу таърифга мувофиқ, омонат операциялари деганда қонун ҳужжатларида белгиланган тартибда ҳамда банкнинг омонатчилар билан тузган банк омонати шартномаси шартлари асосида уларнинг пул маблағларини муайян муддатга жалб этиш, сақлаш, қайтариш, фоизлар ҳисоблаш ва тўлаш ҳамда омонатчининг ёзма топшириғига асосан омонатдаги пул маблағларини бошқа ҳисобварақларга ўтказишга доир операциялар тушунилади.

Юқоридаги таърифдан кўриниб турганидек, омонат операцияси асосан қуйидаги элементлардан таркиб топган:
пул маблағларини жалб қилиш;

пул маблағларини муайян муддат давомида сақлаш;

пул маблағларини қайтариш;

пул маблағларидан фойдаланганлик учун фоизлар ҳисоблаш ва уларни тўлаш.
Шу билан бирга, омонат операцияси қуйидаги талабларга жавоб бериши лозим:

биринчидан, омонат операциялари қонунда белгиланган талабларга мувофиқ амалга оширилиши лозим;

иккинчидан, омонат операциялари омонатчи жисмоний ва юридик шахс ҳамда банк ўртасида тузиладиган банк омонати шартномаси шартларига асосан бажарилиши керак.

Банк омонатининг мазкур ҳуқуқий белгилари ва унга қўйилган талаблар банк омонати операциясининг моҳиятини тушуниб олишга, уни бошқа банк операцияларидан фарқлаш учун жуда катта назарий аҳамиятга эга. Ушбу белгилар ва талаблар талабаларда омонат операцияларини чуқур ўрганиш учун чуқур билим ва кўникмаларни ҳосил бўлишига кўмаклашади.
Банк ҳуқуқи соҳасига тегишли ҳар қандай институт сингари омонатлар ҳам бир қанча турларга бўлинади.
Юридик адабиётларда банк омонатининг турли хил классификацияси келтирилган. Уларни қуйида кўриб чиқамиз.

Банк омонати қайтариб бериш муддатига кўра иккига: талаб қилингунча сақланадиган омонат ва муддатли омонатга бўлинади. Талаб қилингунча сақланадиган омонатда банк омонати шартномаси омонат биринчи талаб қилиб олунгунга қадар тузилади. Муддатли омонат эса, аксинча, муайян муддатни белгилаб қўйган ҳолда банк томонидан қабул қилинади
. 

Субъектив таркибига кўра ҳам банк омонатларини икки турга бўлиб ўрганиш мумкин:

1) жисмоний шахсларнинг омонати;

2) юридик шахсларнинг омонати.

Бундан ташқари, банк омонатини омонатчи фойдасига ёки учинчи шахс фойдасига қўйиладиган омонатга бўлиш мумкин.
Ўзбекистон Республикаси Марказий банки Бошқарувининг 2008 йил 
14 августдаги 17/3-сонли қарори билан тасдиқланган Ўзбекистон Республикаси Марказий банки депозит сертификатлари тўғрисидаги Низомда белгиланган қоидалардан келиб чиққан ҳолда банк омонатларини Марказий банк томонидан қабул қилинадиган омонатлар ва тижорат банклари томонидан қабул қилинадиган омонатларга бўлсак, хато бўлмайди.

Назарий жиҳатдан депозит операцияларнинг субьектлари бўлиб бир томондан тижорат банклари қатнашса, иккинчи томондан:

– давлат корхона ва ташкилотлари;

– молия, суғурта, инвестицион ва траст компаниялар;

– хусусий корхона ва ташкилотлар;

– акциядорлик жамиятлари;

– банклар ва бошқа кредит муассасалари;

– қўшма корхоналар, кооперативлар;

– жамоат ташкилотлари ва фондлар;

– алоҳида жисмоний шахслар ёки уларнинг бирлашмалари қатнашадилар.

Курсов В.Н. фикрига кўра, тижорат банклари томонидан жисмоний ва юридик шахсларнинг пул маблағларини банкга жалб қилиш билан боғлиқ операциялар депозит операциялари дейилади. Депозит операциялари ёрдамида тижорат бойликларининг 90 фоиздан ортиқ пассивлари ташкил қилиниши мумкин. Депозит операцияларини тижорат банклари ўзларининг депозит сиёсатлари асосида олиб борадилар. Тижорат банкининг депозит сиёсати унинг кредит сиёсати, фоиз сиёсати ва бошқа фаолият турлари билан чамбарчас боғлиқ бўлиб, банкларнинг ресурс базасини мустаҳкамлаш ва унинг барқарорлигини таъминлашга қаратилгандир. Депозит операцияларини амалга оширишда бу операция турининг объект ва субъектини аниқлаш лозим
.

Ўзбекистон Республикаси қонунчилигида ҳам банк омонати турлари ҳуқуқий жиҳатдан мустаҳкамлаб қўйилган.

Ўзбекистон Республикаси Фуқаролик кодексининг 762-моддасига кўра, банк омонати шартномаси омонатни талаб қилиниши биланоқ бериш (талаб қилингунча сақланадиган омонат) ёки омонатни шартномада белгиланган муддат тугаганидан кейин қайтариш (муддатли омонат) шарти билан тузилади. Бундан ташқари, мазкур моддада банк омонати шартномасида қайтариб беришнинг қонун ҳужжатларига зид бўлмаган бошқа шартлари асосида омонатлар қўйиш ҳам назарда тутилиши мумкинлиги белгиланган.
Банк омонати турларининг ҳуқуқий асослари асосан Ўзбекистон Республикаси Марказий банки Бошқарувининг 2015 йил 22 июлдаги 
19/11-сонли қарори билан тасдиқланган “Ўзбекистон Республикаси банкларида депозит операцияларини амалга ошириш тартиби тўғрисида” ги Йўриқномада белгилаб берилган. Мазкур Низомнинг 11-бандига кўра, омонатлар қуйидаги турларга бўлинади:

талаб қилиб олингунча сақланадиган омонатлар;

жамғарма омонатлар;

муддатли омонатлар;

омонат сертификатлари.

Банклар юқорида қайд этилган омонат турларидан ташқари қонун ҳужжатларига зид бўлмаган, бошқа омонатларни қабул қилишлари мумкин.
1. Омонатчиларнинг талаб қилиниши биланоқ бериладиган омонатлар талаб қилиб олингунча сақланадиган омонатлардир. Банк пластик карталаридаги маблағлар талаб қилиб олингунча сақланадиган омонатлар ҳисобланиб, уларнинг ҳаракати алоҳида қонун ҳужжатларига мувофиқ тартибга солинади. Эътиборли томони шундаки, электрон пластик омонат карталаридаги муддатли ва жамғарма омонатлар омонатчиларнинг талаб қилиниши биланоқ бериладиган омонатларнинг объектига кирмайди.
Банк билан юридик шахс, юридик шахс ташкил этмаган ҳолда тадбиркорлик фаолияти билан шуғулланувчи якка тартибдаги тадбиркор ҳамда деҳқон хўжаликларининг талаб қилиб олингунча сақланадиган омонат ҳисобварағи бўйича вужудга келадиган муносабатлар банк ҳисобварағи шартномаси билан тартибга солинади.
Жисмоний шахсларнинг талаб қилиб олингунча сақланадиган омонатлари бўйича, банк омонатчининг биринчи талабига кўра, агар банк омонати шартномасида бошқа муддатлар кўзда тутилмаган бўлса, омонатчининг тегишли кўрсатмаси банкка келиб тушган куннинг эртасидан кечикмаган ҳолда унинг тўловлар бўйича топшириғини бажариши шарт.
Жисмоний шахсларнинг талаб қилиб олингунча сақланадиган омонатлари муддатсиз ҳисобланади. Банк омонати шартномасида омонатни омонатчининг биринчи талаби билан қайтариш ва белгиланган фоизларни тўлаш шартлари бўлиши лозим. 

2. Жамғарма омонатлар деганда банк омонати шартномасида белгиланган тартибда дастлабки омонат суммасига қўшимча маблағлар киритиб бориш ҳуқуқи билан муайян шартлар асосида жамғариладиган ва маълум мақсадларда йўналтириладиган омонатлар тушунилади.

Юқоридаги Низомга кўра, жамғарма омонатлар бўйича банк билан омонатчи ўртасида банк омонати шартномаси тузилиши ва омонатчи шартнома тузганидан сўнг, банк омонати шартномасида кўрсатилган дастлабки омонат суммаси қўйилиши шарт. Жамғарма омонатлар бўйича банк омонати шартномасига мувофиқ қўшимча маблағлар киритилиши мумкин. Қўшимча маблағлар киритиш тартиби банк омонати шартномасида аниқ белгиланиши лозим.
Ушбу омонат турининг ўзига хос хусусияти шундаки, омонат шартномаси албатта муайян шартлар асосида тузилади ва ижро этилади. Масалан, жамғарма омонатлар мақсадли, ютуқли, шартли ва бошқа шартлар белгиланган кўринишларда бўлиши мумкин.

Маълум мақсад учун жамғариладиган ва қатъий равишда шу мақсадга йўналтириладиган омонатлар мақсадли жамғарма омонатлар ҳисобланади. Мисол учун жисмоний шахс ўз фаразандини кейинчалик тўлов-контракт асосида университетда таҳсил олиш учун банк билан мақсадли жамғарма омонати шартномасини тузиши мумкин.

Омонатчига фоизлар ютуқ кўринишида тўланадиган омонатлар ютуқли жамғарма омонатлар ҳисобланади. Ютуқлар пул маблағлари, омонатга қўшимча фоизлар ҳисоблаб ёзиш, буюм ва бошқа кўринишларда бўлиши мумкин.
Омонат қўйишда банк омонати шартномасида кўрсатилган шартларнинг бажарилиши билан омонатдан фойдаланиш мумкин бўлган учинчи шахс номига қўйилган омонатлар шартли жамғарма омонатлар ҳисобланади. Масалан, "Омонатчи ўқув юртини тугатгандан сўнггина омонат берилади" ёки "Вояга етгач берилади" каби шартлар белгиланган бўлиши мумкин. Омонатчининг хоҳишига кўра, шартнинг бажарилиш муддати банк омонати шартномасида кўрсатилиши мумкин. Масалан, “2016 йилда омонатчи ўқув юртини тугатгандан сўнг омонат берилади”.
Омонатчи жисмоний шахслар ёки уларнинг қонуний вакилларининг ёзма топшириғига кўра, банк жамғарма омонат ҳисобварақлари бўйича операцияларни амалга оширишлари мумкин. Масалан, омонатчи топшириғи асосида банк унинг жамғарма омонат суммасини банкдан олинган кредит ва унга ҳисобланган фоизларга ёки коммунал ва бошқа тўловларга йўналтириши мумкин.

Бунда, банк омонатчини ёки уларнинг қонуний вакилларини банк омонати шартномаси шартларига мувофиқ операция бажарилмасдан олдин ёки операция бажарилгандан кейин хабардор қилиш мажбуриятини олади.

Хабар, уни мижоз олганлиги тўғрисида банкка хабар бериш шарти билан почта орқали буюртма хат шаклида ёки бошқа шаклда жўнатилади.
3. Банк омонати шартномасида белгиланган муддат тугаганидан кейин қайтариш шарти билан жалб қилинган омонатлар муддатли омонатлар ҳисобланади.
Ўз навбатида муддатли депозит маблағлар уларнинг муддатидан келиб чиқиб;

– 3 ой муддатгача депозитлар;

– 3 ойдан 6 ойгача депозитлар;

– 6 ойдан 9 ойгача депозитлар;

– 9 ойдан 12 ойгача депозитлар;

– 12 ойдан юқори бўлган депозит маблағларига таснифланади.

Муддатли омонатлар бўйича банк билан омонатчи ўртасида муддатли банк омонати шартномаси тузилиши ва омонатчи шартнома тузилганидан сўнг, муддатли банк омонати шартномасида кўрсатилган омонат суммасини қўйиши шарт. Қўшимча маблағлар киритиш тартиби муддатли банк омонати шартномасида белгиланиши лозим.
Агар омонатчи муддатли омонатни муддати тугагунга қадар қайтариб беришни талаб қилмоқчи бўлса, у бу ҳақда банкни омонатни олишни режалаштираётган санадан камида бир ой олдин хабардор қилиши лозим.
Муддатли омонатлар қисқа ва узоқ муддатли бўлиши мумкин. Бунда бир йил ва ундан кам муддатга қабул қилинган омонатлар қисқа муддатли омонатлар, бир йилдан ортиқ муддатга қабул қилинган омонатлар узоқ муддатли омонатлар ҳисобланади.

Омонатчи муддатли омонат суммасини муддат тугаганидан кейин муддатли банк омонати шартномасида назарда тутилган ҳолатлар вужудга келганидан кейин қайтариб беришни талаб қилмаган ҳолларда, агар муддатли банк омонати шартномасида бошқача тартиб назарда тутилган бўлмаса, шартнома омонатни талаб қилиб олингунча сақланадиган омонатлар шартлари асосида узайтирилган деб ҳисобланади. 

Муддати тугаган муддатли омонатлар бўйича талаб қилиб олингунча омонат шартлари асосида фоизлар ҳисобланади ва бу ҳақда омонат шартномасида кўрсатилган бўлиши шарт.

Юридик шахс, юридик шахс ташкил этмаган ҳолда тадбиркорлик фаолияти билан шуғулланувчи якка тартибдаги тадбиркор ҳамда деҳқон хўжаликларининг муддатли омонатларига маблағлар уларнинг асосий ҳисобварағидан ўтказилади ва омонат муддати тугагач ёки муддатли банк омонати шартномаси бекор қилинган ҳолларда муддатли омонатдаги маблағлар уларнинг асосий ҳисобварағига ўтказиб берилади. Иккиламчи ҳисобварақлардан муддатли омонатларга маблағларнинг ўтказилиши тақиқланади.
4. Банкка қўйилган омонат суммасини ва омонатчининг (сертификат сақловчининг) омонат суммасини ҳамда сертификатда шартлашилган фоизларни сертификатни берган банкдан ёки шу банкнинг исталган филиалидан белгиланган муддат тугаганидан кейин олиш ҳуқуқини тасдиқловчи ноэмиссиявий эгасининг номи ёзилган қимматли қоғоз омонат сертификати ҳисобланади. Омонат сертификатлари бланкалар тарзида ҳужжатли шаклда чиқарилади.
Депозит сертификатларининг яна бир муҳим хусусияти шундаки, ушбу сертификатлар олди-сотди, ҳадя қилиш, мерос қилиб олиш, устав фондига киритиш ва эгаси алмашувига олиб келадиган бошқа битимларда, шунингдек гаровда битим объекти бўлиши мумкин.
Бироқ сертификатни товарлар олди-сотдиси ёки кўрсатилган хизматлар (ишлар) учун ҳисоб-китоб қилишда тўлов воситаси сифатида қўллаш мумкин эмас.
Юқоридагилардан келиб чиқиб, шундай хулоса қилиш мумкинки, омонат операцияси тушунчаси ва унинг турларини чуқур ўрганиш талабаларда, худди шунингдек, ҳуқуқни қўллаш соҳасида фаолият юритувчи ходимларда омонат операцияларининг моҳиятини етарли даражада англаб олишга, омонат операциялари билан боғлиқ ҳуқуқий нормаларни амалиётда қўллаш учун зарур кўникмаларни ҳосил қилишга кўмаклашади.
1.2. Омонат операцияларини тартибга солиш соҳасидаги миллий қонунчилик таҳлили
Ўзбекистон Республикасида омонат операцияларини тартибга солиш соҳасидаги миллий қонунчилик жуда кўплаб қонун ҳужжатларидан ташкил топган ва уларнинг барчаси тартибга солинадиган ижтимоий муносабатлар доирасига эга. 

Омонат операцияларининг ҳуқуқий асослари, авваламбор, 1996 йил 
25 апрелда қабул қилинган “Банклар ва банк фаолияти тўғрисида”ги Ўзбекистон Республикаси Қонунининг 4-моддасида кўрсатилган. Унга мувофиқ, банклар бошқа банк операциялари сингари омонатларни жалб қилиш ҳуқуқига эгадирлар. Шунингдек, мазкур қонуннинг 14-моддасига кўра, агар банк ўз омонатчилари ва бошқа кредиторлари олдидаги мажбуриятларини бажаришга қодир бўлмаганида унинг лицензияси Ўзбекистон Республикаси Марказий банки томонидан чақириб олиниши мумкин. Бу ҳолат омонат операциялари банк учун нақадар катта аҳамиятга эга эканлигидан далолат беради. Бундан ташқари мазкур қонуннинг 
25-моддасида белгиланишича, омонатчиларнинг манфаатларини ҳимоя қилиш мақсадида Марказий банк томонидан банклар учун риоя қилиниши мажбурий бўлган иқтисодий нормативлар ўрнатилади. Қонуннинг 
38-моддасида омонатларга доир маълумотлар банк сири ҳсиобланиши тўғрисидаги қоидалар белгиланган. 39-моддада банкнинг ўз омонатчилари олдидаги жавобгарлигига алоҳида урғу берилган. Чунончи, банк тугатилганда унинг жисмоний шахс бўлган омонатчилари банкни тугатишдан келадиган тушумлар ҳисобидан ўз омонатларини олишда имтиёзга эгадирлар.
Ўзбекистон Республикаси Фуқаролик кодексининг (кейинги ўринларда – ФК) 43-боби бевосита омонат операцияларини амалга ошириш асоси бўлган банк омонати шартномасига бағишланган. Хусусан, 759-моддага кўра, банк омонати шартномаси бўйича биринчи тарафдан (омонатчидан) қабул қилиб олган ёки унинг номига келган пул суммасини (омонатни) қабул қилиб олган иккинчи тараф (банк) шартномада назарда тутилган шартлар асосида ва тартибда омонат суммасини қайтариш ва унга фоизлар тўлаш мажбуриятини олади. Банк омонати шартномаси омонат суммаси банкка келиб тушган кундан бошлаб тузилган ҳисобланади. Фуқаро омонатчи бўлган банк омонати шартномаси оммавий шартнома деб ҳисобланади. Банк омонати шартномаси ёзма шаклда тузилган бўлиши керак. Агар омонатнинг қўйилганлиги омонат дафтарчаси, жамғарма (депозит) сертификати ёки банк томонидан омонатчига берилган, қонунда, қонунга мувофиқ белгиланган банк қоидаларида ва банк амалиётида қўлланиладиган иш муомаласи одатларида бундай ҳужжатлар учун назарда тутилган талабларга жавоб берадиган бошқа ҳужжат билан тасдиқланган бўлса, банк омонати шартномасининг ёзма шаклига риоя қилинган ҳисобланади. Банк омонати шартномасининг ёзма шаклига риоя қилмаслик бундай шартноманинг ҳақиқий бўлмаслигига олиб келади. Бундай шартнома ўз-ўзидан ҳақиқий эмас. ФКнинг 763-моддасида банк омонатига тўланадиган фоизлар назарда тутилган. Унга кўра, Банк омонатчига омонат суммаси учун банк омонати шартномасида белгиланадиган миқдорда фоизлар тўлайди. Банк омонати шартномасида тўланадиган фоизлар миқдори ҳақида шарт бўлмаган тақдирда, банк талаб қилиб олингунча сақланадиган омонатларга тўланадиган миқдорда фоизлар тўлаши шарт. Агар банк омонати шартномасида бошқача тартиб назарда тутилган бўлмаса, банк талаб қилиб олингунча сақланадиган омонатларга тўланадиган фоизлар миқдорини ўзгартириш ҳуқуқига эга. Банк фоизлар миқдорини камайтирган тақдирда, фоизларнинг янги миқдори фоизлар камайтирилганлиги ҳақида омонатчиларга хабар берилганидан кейин қўйилган омонатларга нисбатан қўлланади. Агар банк омонати шартномасида бошқа муддат назарда тутилган бўлмаса, ушбу хабарга қадар қўйилган омонатларга нисбатан камайтирилган фоизлар миқдори тегишли хабар берилган пайтдан бир ой ўтганидан кейин қўлланади. Омонатни муайян муддат ўтгач ёки шартномада назарда тутилган вазиятлар юз берганидан кейин қайтариш шарти билан қўйилган омонат юзасидан банк омонати шартномасида белгиланган фоизлар миқдори, агар шартномада бошқача тартиб белгиланган бўлмаса, банк томонидан бир томонлама камайтирилиши мумкин эмас. Банк омонати суммасига фоизлар омонат банкка тушган куннинг эртасидан бошлаб, то у омонатчига қайтарилган ёки бошқа асосларга кўра омонатчининг ҳисобварағидан ўчирилган кундан олдинги кунгача ёзилади. Омонатчининг ҳисобварағи хатланганлиги оқибатида банк ушбу ҳисобварақдаги пул маблағларидан фойдалана олмаган давр учун фоизлар ёзилмайди. Агар банк омонати шартномасида бошқача тартиб назарда тутилган бўлмаса, банк омонати суммасига фоизлар ҳар бир ой ўтганидан кейин унинг талаби билан омонат суммасидан алоҳида тўланади, бу муддатда талаб қилиб олинмаган фоизлар эса фоизлар ёзиладиган омонат суммасига қўшилиб боради. Омонат қайтарилганида шу пайтгача ёзилган ҳамма фоизлар тўланади. 
ФКнинг 767-моддасида кўрсатилишича, агар банк омонати шартномасида бошқача тартиб назарда тутилган бўлмаса, омонатга учинчи шахслардан омонатчининг ҳисобварағи тўғрисидаги зарур маълумотларни кўрсатган ҳолда тушган пул маблағлари киритиб қўйилади. Бунда омонатчи бундай шахсларга омонат бўйича ҳисобварақ тўғрисидаги зарур маълумотларни бериш билан улардан пул маблағларини олишга рози бўлган деб ҳисобланади. Бундан ташқари Омонат банкка муайян учинчи шахс фойдасига қўйилиши мумкин (ФКнинг 768-моддаси). Номига омонат қўйилаётган фуқаронинг исмини ёки юридик шахснинг номини кўрсатиш банк омонати тўғрисидаги тегишли шартноманинг муҳим шартидир. Агар шартномада бошқача тартиб назарда тутилган бўлмаса, номига омонат қўйилган учинчи шахс пул ўз ҳисобварағига келиб тушган пайтдан бошлаб омонатчи ҳуқуқларини қўлга киритади. Номига омонат қўйилган учинчи шахс ундан воз кечган ҳолларда учинчи шахс номига банк омонати шартномаси тузган шахс омонатни қайтариб беришни талаб қилишга ёки уни ўз номига ўтказишга ҳақли.
Омонатга қўйиладиган пул маблағларини қайтариш кафолатини таъминлаш билан боғлиқ ижтимоий муносабатлар 2002 йил 5 апрелда қабул қилинган “Фуқароларнинг банклардаги омонатларини ҳимоялаш кафолатлари тўғрисида”ги Ўзбекистон Республикаси Қонуни билан тартибга солинади. Ушбу қонуннинг мақсадини амалга ошириш учун Фуқароларнинг банклардаги омонатларини кафолатлаш фонди (бундан буён матнда Фонд деб юритилади) тузилади. Фонд фаолиятининг мақсади банкнинг банк операцияларини ўтказиш ҳуқуқини берувчи лицензияси Ўзбекистон Республикаси Марказий банки томонидан чақириб олинган тақдирда фуқароларнинг банклардаги омонатлари бўйича ҳақ тўланишини кафолатлашдан иборатдир. Аммо шуни алоҳида таъкидлаш лозимки, фуқароларнинг банклардаги омонатлари бўйича Фонднинг ҳақ тўланишини кафолатлаши банк қайта ташкил этилганлиги муносабати билан лицензия чақириб олинган ҳолларга тааллуқли эмас. Фонднинг пул маблағлари Ўзбекистон Республикаси Марказий банкида сақланади. Эътиборли томони шундаки, Фонднинг ўз маблағларини давлат қимматли қоғозларига ва бошқа активларга қўйишдан олган даромадлари солиқ солиш объекти ҳисобланмайди. Фонд молиявий ёрдам кўрсатиш ва хайрия фаолияти билан шуғулланиши, шунингдек юридик шахсларнинг муассиси бўлиши мумкин эмас. Юқорида назарда тутилган қонуннинг 8-моддасига мувофиқ, Фонднинг маблағлари банклар томонидан тўланадиган бадаллар ҳисобидан шакллантирилади. Бир йўла тўланадиган ва календарь бадаллар банкларнинг Фондга тўлайдиган мажбурий бадаллари ҳисобланади. Банкнинг Фондга бир йўла тўлайдиган бадали банкнинг амалда шаклланган устав капитали миқдорининг 0,1 фоизини ташкил этади. Календарь бадал банклар томонидан Фондга йилнинг ҳар чорагида ўтказиладиган пул маблағларидан иборат бўлади. Календарь бадалларнинг миқдори ушбу Қонунга мувофиқ кафолатланиши лозим бўлган фуқаролар омонатларининг йил чорагидаги амалдаги қолдиғига қараб Фонд кузатув кенгаши томонидан белгиланган, аммо омонатлар умумий суммасининг 0,5 фоизидан кўп бўлмаган миқдорда белгиланади. Календарь бадалларнинг тўланган суммаси фуқароларнинг банкдаги омонатлари қолдиғи умумий суммасининг 5 фоизига етганда банклар томонидан календарь бадалларни тўлаш тўхтатилади. Фуқароларнинг банкдаги омонатлари қолдиғининг умумий суммаси ўзгарганда Фондга тўланган календарь бадалларнинг суммаси қайта ҳисоблаб чиқилиши керак. Ўзбекистон Республикаси Марказий банки томонидан банклар учун фуқароларнинг пул маблағларини омонатларга жалб этишга тақиқ жорий этилиши банкларни Фондга календарь бадалларини тўлашдан озод этмайди. Календарь бадалнинг ставкаси ўзгартирилган тақдирда Фонд банкларни бундан камида ўттиз кун олдин хабардор қилиши шарт. Фуқароларнинг банклардаги омонатлари бўйича календарь бадал чет эл валютасида ҳисоб-китоб қилинганда Ўзбекистон Республикаси Марказий банки томонидан белгиланган, календарь бадал ўтказилган кундан олдинги кунги курс бўйича қайта ҳисоблаб чиқилади. Банклар томонидан Фондга тўланадиган мажбурий бадаллар банкларнинг кўрсатилаётган хизматлар таннархига киритиладиган харажатларига қўшиб қўйилади. Фуқароларнинг омонатлари бўйича ҳақ тўлаш банкнинг қонун ҳужжатларида белгиланган тартибда тасдиқланган оралиқ тугатиш балансида акс эттирилган омонатларнинг қолдиғидан келиб чиққан ҳолда банк ва Фонд маблағлари ҳисобидан тўлиқ ҳажмда амалга оширилади. Агар банк омонатчига нисбатан кредитор сифатида ҳам иш юритган бўлса, омонатлар бўйича ҳақ тўлаш миқдори омонатчига тўланиши лозим бўлган омонатлар бўйича ҳақ тўлаш суммаси билан банкнинг муқобил талаблари суммаси ўртасидаги фарқ сифатида белгиланади. Фуқароларнинг банклардаги чет эл валютасидаги омонатлари бўйича ҳақ тўлаш ушбу Қонун билан белгиланган тартибда ва миқдорларда, Ўзбекистон Республикаси Марказий банки томонидан белгиланган, лицензия чақириб олинган кунги курс бўйича миллий валютада амалга оширилади. Фуқароларнинг банклардаги омонатлари бўйича ҳақ тўлаш мақсадида банкнинг тугатиш комиссияси лицензия чақириб олинган кундан эътиборан икки ой мобайнида кредиторларни аниқлаш ҳамда Ўзбекистон Республикаси Марказий банкининг мажбурий захиралари фондига депозитга қўйилган дебиторлик қарзлари ва маблағларини олиш чораларини кўради. Мазкур маблағлар биринчи навбатда тугатилаётган банкнинг фуқаролар омонатлари бўйича қарзларини тўлашга йўналтирилади. Фуқароларнинг банклардаги омонатлари бўйича ҳақ тегишли ҳужжатлар кўрсатилган тақдирда омонатчиларнинг қонуний вакилларига ёки уларнинг ҳуқуқий ворисларига ҳам тўланади. Омонатчининг Фонддан ўз омонати бўйича ҳақини олиши унинг банкка нисбатан омонати бўйича олган ҳақидан ортиқ миқдордаги талабларини қаноатлантиришга доир ҳуқуқларини истисно этмайди. Шу ўринда агар омонатчиларнинг талабларини қаноатлантириш учун Фонд маблағлари етарли бўлмаган тақдирда нима бўлади деган мантиқий савол пайдо бўлади. Юқоридаги қонунда бу саволга ҳам жавоб берилган. Хусусан, қонуннинг 12-моддасига кўра, фуқароларнинг омонатлари бўйича ҳақ тўлаш учун Фонднинг маблағлари етарли бўлмаган тақдирда, Ўзбекистон Республикаси Вазирлар Маҳкамасининг қарорига биноан Фондга ссуда берилади ва ушбу ссуда кейинчалик Фонд тушумлари ҳисобидан қайтарилади. 
2003 йил 30 августда қабул қилинган “Банк сири тўғрисида”ги Ўзбекистон Республикаси Қонунининг 3-моддасига мувофиқ, банк омонатига доир маълумотлар банк сирини ташкил қилади. 
Шубҳасиз, банк омонати операцияларини юритиш ва уларни амалга оширишда Ўзбекистон Республикаси Марказий банки Бошқарувининг 2015 йил 22 июлдаги 19/11-сонли қарори билан тасдиқланган “Ўзбекистон Республикаси банкларида депозит операцияларини амалга ошириш тартиби тўғрисида” ги Йўриқнома муҳим ўрин тутади. Мазкур Йўриқномада омонат операциялари билан боғлиқ деярли барча жиҳатлар очиб берилган. Йўриқноманинг 2-бандига кўра, Банк филиалларида мижозлар билан бажариладиган омонат операцияларининг қонун ҳужжатларига ва банк ички сиёсатига мувофиқлигини назорат қилиш учун омонат бўлинмаси ташкил этилиши шарт. Омонат бўлинмаси, Фронт-офис ва Бэк-офис таркибий тузилма сифатида фаолият кўрсатаётган банкларда "Мижозларга чакана банк хизматлари кўрсатувчи бўлим", бошқа ҳолларда банкда омонат операцияларини назорат қилиш бўйича алоҳида бўлинма (бошқарма, бўлим, шўъба) сифатида ташкил этилиши мумкин. Омонат бўлинмаси таркибида аҳоли омонатлари операциялари устидан сўнгги назоратни амалга ошириш учун иш ҳажмидан келиб чиққан ҳолда алоҳида сўнгги назоратчи штат бирликлари ташкил этилиши лозим. Сўнгги назоратчи бир вақтнинг ўзида назоратчи вазифасини ҳам бажариши мумкин эмас. Шуни таъкидлаш лозимки, омонатчи томонидан қўйиладиган омонатнинг энг кам ва энг кўп миқдори ҳар бир банк томонидан қонун ҳужжатларига асосан мустақил равишда белгиланади. Банк қабул қилиб олган омонатларнинг қайтарилишини таъминлаш учун фойдаланиши шарт бўлган воситалар ва усуллар қонун ҳужжатлари ва банк омонати шартномаси билан белгиланади. Банк омонатчининг талабига кўра омонатнинг қайтарилиши кафолатланганлиги тўғрисида ахборот бериши шарт. Банк омонатнинг қайтарилишини таъминлаш бўйича мажбуриятларини бажармаган ёки унинг шартларини ёмонлаштирган тақдирда, омонатчи банкдан омонат суммасини дарҳол қайтариб беришни, Ўзбекистон Республикаси Фуқаролик кодексининг (кейинги ўринларда Фуқаролик кодекси деб юритилади) 
327-моддасига мувофиқ унга фоизлар тўлашни ҳамда ўзига етказилган зарарни қоплашни талаб қилишга ҳақли.
Банк томонидан омонатчилар ёки уларнинг қонуний вакилларининг ёзма топшириғига биноан омонат ҳисобварағида турган пул маблағларига доир банк операциялари бўйича амалга оширилган хизматлари учун воситачилик ҳақи ундирилиши мумкин.

Банклар томонидан омонатчиларнинг ҳисобварақларига бошқа ҳисобварақлардан келиб тушган маблағларни киритиб қўйиш учун ҳақ олиниши тақиқланади. Омонатчи банкдаги омонатини банк омонати шартномаси ва бошқа қонун ҳужжатлари доирасида эркин тасарруф этади, шунингдек ўз омонати бўйича фоиз, ютуқ ёки бошқа шаклдаги даромадларни олиш ҳуқуқига эга.

Омонатчи биринчи талаб бўйича банкдаги омонатини тўлиқ ёки қисман қайтариб олиш ҳуқуқига эга. Юридик шахслар томонидан қайтариб беришнинг шартномада назарда тутилган бошқа шартлари асосида қўйилган омонатлар бундан мустасно. 
Юқоридаги Низомнинг эски таҳрири 2010 йилда қабул қилинган эди. 

Шу билан бирга, миллий қонунчилик тизимида депозит сертификатлари билан боғлиқ муносабатларни тартибга солувчи бир қанча қонуности ҳужжатлар мавжуд. Улардан бири Марказий банк Бошқарувининг 2008 йил 14 августдаги 17/2-сон қарори билан тасдиқланган “Банкларнинг депозит (омонат) сертификатларини чиқариш ва муомалада бўлиш тартиби тўғрисида” ги  Низом ҳисобланади. Низомнинг 1-бандига мувофиқ, депозит (омонат) сертификати – бу банкка қўйилган депозит (омонат) суммасини ва омонатчининг (сертификат сақловчининг) депозит (омонат) суммасини ҳамда сертификатда шартлашилган фоизларни сертификатни берган банкдан ёки шу банкнинг исталган филиалидан белгиланган муддат тугаганидан кейин олиш ҳуқуқини тасдиқловчи ноэмиссиявий қимматли қоғоз. 

Сертификатларнинг қиймати Ўзбекистон Республикасининг миллий валютасида ифодаланади. Сертификатларни хорижий валютада чиқариш тақиқланади. Сертификатлар 6 ойдан 3 йилгача бўлган муддатга (сертификат берилган вақтдан бошлаб сертификат сақловчиси сертификат бўйича депозитни талаб қилиб олиш ҳуқуқини қўлга киритиш вақтига қадар) чиқарилади. 
Депозит сертификатлари билан боғлиқ муносабатларни тартибга солувчи иккинчи ҳужжат бу – Марказий банк Бошқарувининг 2008 йил 14 августдаги 17/3-сон қарори билан тасдиқланган “Ўзбекистон Республикаси Марказий банки депозит сертификатлари тўғрисида”ги  Низомдир. Марказий банкнинг депозит сертификати (бундан кейинги ўринларда Депозит сертификати деб юритилади) деганда Марказий банкка қўйилган омонат суммасини ва омонатчининг (Депозит сертификати сақловчининг) омонат суммасини ҳамда Депозит сертификатида шартлашилган фоизларни белгиланган муддат тугаганидан кейин олиш ҳуқуқини тасдиқловчи ноэмиссиявий қимматли қоғоз тушунилади. 
Юқоридагилардан келиб чиқиб, шундай хулоса қилиш мумкинки, омонат операцияларини амалга ошириш билан боғлиқ деярли барча масалалар қонун ҳужжатлари билан тартибга солинган. Аммо мазкур қонун ҳужжатларида баъзи бир ҳуқуқий бўшлиқлар мавжуд ёки уларда омонат операциялар билан боғлиқ айрим масалалар бўйича механизмлар тўлиқ очиб берилмаган. 
Хусусан, Фуқаролик процессуал кодексининг 113-моддасига кўра, гувоҳларга, экспертларга, мутахассисларга, таржимонларга тўланиши лозим бўлган пулни ёки жойга бориб кўздан кечиришга кетадиган харажатлар учун зарур бўлган пулни тегишли илтимос билан мурожаат қилган тараф олдиндан тўлаб қўяди. Агар бу илтимосни иккала тараф қилган бўлса ёки гувоҳларни, экспертларни, мутахассисларни, таржимонларни чақириш, жойга бориб кўздан кечириш суднинг ташаббуси билан амалга оширилса, бунинг учун керакли суммани тарафлар баб-баравар тўлайдилар. Бундан ташқари, ФПКнинг 248-моддаси мувофиқ, суд (судья) ишда иштирок этувчи шахсларнинг аризасига биноан ёки ўз ташаббуси билан даъвони таъминлаш чораларини кўриши мумкин. Даъвони таъминлаш чораларини кўрмаслик суд чиқарган ҳал қилув қарорининг ижросини қийинлаштирса ёки уни бажариб бўлмайдиган қилиб қўйса, даъвони таъминлашга йўл қўйилади. ФПКнинг 251-моддасида пул суммасини ундириш тўғрисидаги даъвони таъминлашда жавобгар қўлланилган таъминлаш чоралари ўрнига даъвогар талаб қилаётган суммани суднинг депозит ҳисобварағига ўтказишга ҳақли деб белгилаб қўйилган. Бироқ пул суммаси қайси депозит ҳисобварағига, қандай тартибда киритилиши кўрсатилмаган. 
Шунингдек, Жиноят-процессуал кодексининг 249-моддасига кўра, гаров айбланувчи, судланувчи, уларнинг қариндошлари, бошқа фуқаролар ёки юридик шахслар томонидан дастлабки тергов органи ёки суднинг депозит ҳисоб варағига топшириладиган пул маблағи ёки қимматбаҳо буюмлардан иборатдир. Бироқ бунда ҳам гаров объекти қайси депозит ҳисобварағига, қандай тартибда киритилиши кўрсатилмаган. Шу билан бирга, Ўзбекистон Республикаси Адлия вазирлиги томонидан 2010 йил 29 декабрда 2174-сон билан рўйхатга олинган “Суриштирув, дастлабки тергов ва суд муҳокамаси давомида ашёвий далиллар, моддий қимматликлар ва бошқа мол-мулкни олиб қўйиш (қабул қилиш), ҳисобга олиш, сақлаш, бериш, сотиш, қайтариш, йўқ қилиб ташлаш тартиби тўғрисида” ги Йўриқномада суриштирувчи, терговчи ва суд гумон қилинувчи, айбланувчи, судланувчи ёки уларнинг вакили аризасига асосан фуқаровий даъвони таъминлаш мақсадида ёхуд гаров тариқасида пул маблағлари ва товар-моддий қимматликларни ҳам қабул қилиб олади деб белгиланган. Йўриқноманинг 72-бандига кўра, дастлабки тергов органи ёки суднинг депозит ҳисоб рақамига гаров тариқасида қўйилган пул маблағлари ёки қимматликларни (кейинги ўринларда гаров суммаси деб юритилади) қайтариш ҳақида ҳужжат чиқарган суд ижро варақасини ёзиб беради ва 3 суткадан кечиктирмасдан уни қонуний кучга кирган суд ҳужжатининг гербли муҳр билан тасдиқланган нусхаси ва гаров суммаси қабул қилинганлиги ҳақидаги банк квитанцияси нусхаси билан биргаликда Ўзбекистон Республикаси Адлия вазирлиги ҳузуридаги Суд қарорларини ижро этиш, судлар фаолиятини моддий-техника жиҳатидан ва молиявий таъминлаш департаментининг ҳудудий органига (кейинги ўринларда Суд департаментининг ҳудудий органи деб юритилади) юборади. Суд ижрочиси ижро ҳужжатини олгач, 3 суткадан кечиктирмасдан ижро иши юритишни қўзғатиш ҳақида қарор чиқаради ва бир нусхасини ижро иши юритилиши қўзғатилганидан сўнг бир сутка давомида ижро ҳужжатини берган суд ёки бошқа органга жиноят иши материалларига қўшиб қўйиш учун юборади. 

Суд ижрочиси гаров суммаси вақтинча сақланаётган органга гаров суммасини уч кунлик муддат ичида кейинги ижро ҳаракатларини давом эттириш учун Суд департаментининг ҳудудий органи депозит ҳисоб рақамига ўтказиш тўғрисида талабнома юборади. Талабнома белгиланган муддатда бажарилмаган тақдирда, суд ижрочиси гаров сақланаётган орган ҳисоб рақамига инкассо топшириқномаси қўйиш орқали низосиз тартибда гаров суммасини ҳисобдан чиқариши шарт.
Мазкур тартибда, кўриб турганимиздек, жуда кўплаб маъмурий тўсиқлар мавжуд. Бироқ мазкур йўриқномада ҳам суднинг депозит ҳисобварағи ҳақидаги масала очиқ қолган. Ҳозирги вақтда қонунчилик нормаларидан ва бошқа давлат органларидан фарқли равишда суд органларда депозит ҳисобварақлари мавжуд эмас. Бу ҳолат эса, гаров объектларини, даъвони таъминлаш чораларини бажариш учун киритиладиган пул маблағларини қабул қилиш ва уларни қайтариб бериш бўйича муаммолар туғилишига сабаб бўлмоқда. Шундан келиб чиққан ҳолда, судлар учун банкларда алоҳида депозит ҳисобварақлари очишга ва уларни юритишга имкон берувчи норматив-ҳуқуқий ҳужжат лойиҳаси ишлаб чиқилиб, қабул қилинса, мақсадга мувофиқ бўлар эди.
2001 йил 29 августда қабул қилинган “Суд ҳужжатлари ва бошқа органлар ҳужжатларини ижро этиш тўғрисида”ги Ўзбекистон Республикасининг Қонунининг 21-моддаси 4-бандига мувофиқ, банклар ва бошқа кредит ташкилотлари ижро ҳаракатларини амалга ошириш давомида қарздордан олиб қўйилган ёки ундирилган, шунингдек мол-мулкни сотишдан тушган пул маблағлари Суд департаменти органининг депозит ҳисобварағида вақтинчалик сақланишини таъминлайди, суд ижрочисининг қарорига асосан бу маблағларни тегишли ундирувчига, Ўзбекистон Республикаси Давлат бюджетига, давлат мақсадли жамғармаларига, шунингдек ижро йиғимини, суд ижрочиси томонидан қарздорга солинган жарималарни ва ижро харажатларини тўлаш учун ўтказади (беради). Шу асосда юқорида кўрсатилган вақтинча сақлашга топширилган пул маблағлари ўзининг ҳуқуқий табиатига кўра банк омонати ҳисобланади. Марказий банки Бошқарувининг 2015 йил 22 июлдаги 19/11-сонли қарори билан тасдиқланган “Ўзбекистон Республикаси банкларида депозит операцияларини амалга ошириш тартиби тўғрисида” ги Йўриқноманинг 42-бандига кўра, банк томонидан омонатлар бўйича фоизлар ҳисоблаш Тижорат банкларида фоизларни ҳисоблаш тўғрисидаги низом асосида амалга оширилади. Бироқ ушбу Йўриқномада Суд департаменти органининг депозит ҳисобварағида сақланаётган пул маблағлари учун банк томонидан фоизлар тўлаш назарда тутилмаган. Шу муносабат билан тижорат банкларидаги Суд департаменти органининг депозит ҳисобварағида сақланаётган пул маблағлари учун банк томонидан фоизлар тўлашни назарда тутувчи ўзгартириш юқоридаги Йўриқномага киритилса мақсадга мувофиқ бўлар эди. Чунки мазкур тартиб суд ва адлия органларини моддий техник таъминотини амалга ошириш учун зарур бўлган молиявий ресурсларни кўпайтиришга хизмат қилади.
II БОБ. ТИЖОРАТ БАНКЛАРИДА ОМОНАТ ОПЕРАЦИЯЛАРИНИ АМАЛГА ОШИРИШ ТАРТИБИ
2.1. Тижорат банклари томонидан омонатлар қабул қилиш ва улар бўйича ҳисобварақлар юритиш тартиби. Омонат операцияларни амалга оширишда юритиладиган ҳужжатлар
Тижорат банкларида омонатлар қабул қилиш ва улар бўйича ҳисобварақлар юритиш тартиби асосан Марказий банки Бошқарувининг 2015 йил 22 июлдаги 19/11-сонли қарори билан тасдиқланган “Ўзбекистон Республикаси банкларида депозит операцияларини амалга ошириш тартиби тўғрисида” ги Йўриқномада белгиланган. Чунончи, Йўриқноманинг 9-боби жисмоний шахслар омонатлари бўйича шахсий ҳисобварақлар очиш, юритиш ва ёпишга бағишланган. Унга кўра, жисмоний шахслар омонатларининг ҳисобини юритиш учун Ўзбекистон Республикаси тижорат банкларида бухгалтерия ҳисоби ҳисобварақлар режасида белгиланган ҳисобварақларда 20 та белгили шахсий ҳисобварақлар очилади. Жисмоний шахсларга очилган ҳисобварақлар белгиланган тартибда Банк депозиторлари миллий ахборот базасида рўйхатга олиниши шарт.
Шахсий ҳисобварақлар ҳар бир омонатга омонат кассаларда бажариладиган операциялар бўйича ҳужжатларни расмийлаштириш, кассанинг кунлик операция ҳисоботларини тайёрлаш билан шуғулланадиган ҳамда кассадаги нақд пул ва бошқа қимматликларнинг тўғри ишлатилишини ва кассир фаолиятини назорат қиладиган масъул жавобгар ходим томонидан алоҳида очилиши керак. Эътиборли томони шундаки, икки ёки ундан ортиқ шахсларга битта шахсий ҳисобварақ очилишига йўл қўйилмайди. Бу ҳолат банк омонати институтининг индивидуал хусусиятга эга эканлигидан далолат беради. Муддатли ва жамғарма омонатлар муддати тугаганидан сўнг, ушбу омонат шартномасининг муддати узайтирилган ҳолларда, мазкур омонатлар учун янги ҳисобварақлар очилмайди ва омонат ҳисоби олдинги ҳисобварақда давом эттирилади. Бу ҳолат фуқаролар учун ортиқча тўсиқларни бартараф этиш, шунингдек, банк ходимларининг иш фаолиятини оптималлаштириш учун ўрнатилган ҳуқуқий норма ҳисобланади. 

Шахсий ҳисобварақлар омонат ва унга ҳисобланган фоизлар тўлиқ тўлангандан кейин ёпилади. Ёпилган шахсий ҳисобварақлар рақамлари қайта тикланмайди ва бошқа шахсий ҳисобварақларни рақамлашда фойдаланилмайди.

Шартномада кўрсатилган муддат тугаганидан кейин ёки шартнома шартларида бошқа шартлар кўзда тутилмаган бўлса, муддатли ва жамғарма омонат маблағларини бошқа омонат ҳисобварақларига омонатчи ёки унинг ишончли вакилининг иштирокисиз ўтказиш тақиқланади.
Банк омонатининг яна бир ўзига хос хусусияти шундаки, шахсий ҳисобварақ омонатчиларга бир марталик операция учун омонат дафтарчаси бермаган ҳолда очилиши мумкин. Бунда банк омонати шартномасида ва омонатчи томонидан шахсий ҳисобварақ очиш учун ёзилган аризада "омонат дафтарчаси расмийлаштирилмаган ҳолда" деб кўрсатилиши лозим.
Пул маблағлари қонун ҳужжатларига мувофиқ нақд пулсиз шаклда омонатчининг шахсий ҳисобварағига келиб тушган ҳолларда, пул маблағлари аризада кўрсатилган ҳисобвараққа омонат дафтарчаси расмийлаштирилмаган ҳолда ўтказилади ёки нақд пулда тўлаб берилади. 

Ҳар бир омонатга очилган шахсий ҳисобварақлар учун шахсий ҳисобварақ варақчалари тузилади.
Шахсий ҳисобварақ варақчасида омонат ва фоизларнинг ҳаракати бўйича барча ёзувлар назоратчи ва омонатчи имзоси билан тасдиқланиши лозим. Омонатчи иштирокисиз амалга оширилган операциялар тўғрисидаги қайдларга назоратчи томонидан омонатчининг кейинги ташрифида имзо қўйдирилади.
Шу билан бирга, агар омонатчи муддати тугаган, муддатли омонатини айнан шу омонатга қайтадан қўйиш (муддатини узайтириш) истагини билдирса, банк кассасида чиқим ва қайта кирим амаллари бажарилмасдан, омонат суммаси ва унга ҳисобланган фоизлари (агар омонатчи фоизларни талаб қилмасдан омонат суммасига қўшмоқчи бўлса) билан бирга қайта расмийлаштирилади.
Йўриқноманинг 80-бандига мувофиқ, Шахсий ҳисобварақ варақчаси тўлганда, янги қўшимча шахсий ҳисобварақ варақчаси тузилади ва тўлган шахсий ҳисобварақ варақчасидаги зарур маълумотлар, омонат дафтарчасининг серия ва рақами, омонат қолдиғи ва фоизлари янги қўшимча шахсий ҳисобварақ варақчасига ўтказилади. Тўлган шахсий ҳисобварақ варақчасида назоратчи янги варақчанинг серия ва рақамини кўрсатади ҳамда имзо қўяди. 
Омонат бўлинмаси бошлиғи ва сўнгги назоратчи ҳар ой якуни бўйича филиалнинг барча омонат кассаларидаги "ҳаракатсиз омонатлар" мақомига мос бўлган шахсий ҳисобварақларни саралаб чиқади ва уларнинг рўйхатини тузади.
Омонат бўлинмаси томонидан:

1) ҳаракатсиз омонат ҳисобварақлари бўйича операциялар бажарилмаслиги учун омонатчи келгунга қадар дастурда омонат бўлинмаси томонидан тақиқ қўйилади;

2) барча ҳаракатсиз омонат ҳисобварақлари дастурий таъминотда алоҳида гуруҳ сифатида жамланади ҳамда банкнинг марказий омонат кассаси ёки бош банкда фаолият юритувчи назоратчига бириктирилади.
Банк ва унинг филиалларида "ҳаракатсиз омонатлар" ҳисобварақлари бўйича чиқим операцияларини бажариш тақиқланади.
Ҳаракатсиз омонатлар бўйича операцияларни амалга ошириш омонатчи томонидан тўлиқ ёки қисман талаб қилинганда, банк бошқарувчиси номига ҳаракатсиз омонат ҳисобварағини тиклаш бўйича ёзма ариза тақдим қилинади.

Ҳаракатсиз омонат ҳисобварағи бўйича барча операциялар омонатчи ёки унинг қонуний вакилининг шахсини тасдиқловчи ҳужжати текширилган ҳолда аризасига асосан амалга оширилади.
Омонат операцияларини амалга оширишни чеклашга қаратилган нормалар ҳам Йўриқномада белгиланган. Масалан, Йўриқноманинг 91-бандига кўра, жисмоний шахсларнинг шахсий ҳисобварақлардаги омонатларини (ҳаракатсиз омонатларни) суд органлари ажримига, тергов ва суриштирув органлари ҳамда суд ижрочиларининг қарорларига асосан хатлаш мумкин. Келиб тушган ажрим ёки қарорнинг тўғрилиги (ёзилган санаси, масъул шахслар имзолари ва бошқа реквизитларнинг мавжудлиги ва тегишли органларнинг муҳри аниқ туширилганлиги) банк филиали раҳбари ва бош бухгалтери томонидан текширилиб, ажрим ёки қарорда кўрсатилган омонатни хатлаш ҳақида омонат қўйилган омонат кассага ҳужжат нусхасини илова қилган ҳолда дарҳол кўрсатма жўнатилади. Омонатни хатлаш бекор қилинганда, банк филиали раҳбари ва бош бухгалтери хатлаш бекор қилинганлиги ҳақидаги ҳужжатни текшириб (ёзилган санаси, масъул шахслар имзолари ва бошқа реквизитларнинг мавжудлиги ва тегишли органларнинг муҳри аниқ туширилганлигини), ўз имзолари билан тасдиқлайдилар. Хатлаш бекор қилинганлиги ҳақидаги ҳужжат нусхаси дарҳол шахсий ҳисобварақ очилган омонат кассага жўнатилади.
Омонат операциялари бўйича юритиладиган ҳужжатлар Йўриқноманинг 8-бобида белгиланган. Омонат кассаларда омонат операцияларини бажаришда қуйидаги ҳужжатлар юритилади:

– шахсий ҳисобварақ варақчаси;

– кирим ордери;

– сўнгги назоратга хабарнома;

– тасдиқнома;

– чиқим ордери;

– “Аҳоли омонатлари бўйича нақд пул маблағларининг берилишида омонатчиларнинг мурожаатларини қайд этиш дафтари”;

– “Нақд пулсиз шаклда қабул қилинадиган омонатлар бўйича тузиладиган шартномаларни рўйхатга олиш дафтари”;

– “Кун давомида ишлатилган қатъий ҳисобда турувчи бланкаларнинг ҳисобини юритиш жадвали”;

– “Йўқолган омонат дафтарчалари бўйича аризаларни рўйхатга олиш дафтари”;

– операцион кундалик;

– операцион кундаликка илова;

– ишлатилган қатъий ҳисобда турувчи бланкаларни ҳисобдан чиқариш ордери;

– “қатъий ҳисобда турувчи бланкаларнинг ҳаракатини ҳисобга олиш дафтари”;

– омонат кассани қўриқлаш хизматига топшириш ва қабул қилиш дафтари”; 

– омонат дафтарчаси.
Омонатлар бўйича юритиладиган ҳужжатларни (ордерлар бундан мустасно) расмийлаштиришда йўл қўйилган нотўғри ёзув уни ўқиш имконини берадиган даражада ўчирилиши ва ўчирилган нотўғри ёзув устидан (Шахсий ҳисобварақ варақчасида бўш жойида ёзилади) тўғри маълумотлар ёзилиши ва ёзувга тузатиш киритган ходим тузатиш санасини кўрсатиб, фамилияси, исми ва отасининг исмини ёзиб, уни имзолаши лозим.
Аммо шуни алоҳида таъкидлаш лозимки, ордерларда ҳеч қандай тузатиш, ўчиришга йўл қўйилмайди. Ордерларда бирор-бир тузатиш мавжуд бўлса, улар бўйича операцияларни амалга ошириш тақиқланади.
Омонат дафтарчасига келадиган бўлсак, омонат дафтарчасида йўл қўйилган нотўғри ёзув устидан чизилади ва амалга ошириладиган операция кейинги бўш сатрда ёзилиши лозим. Тузатиш ҳақидаги ёзув назоратчи томонидан имзоланади ва омонат касса муҳри билан тасдиқланади.

Омонатчилар томонидан тўлдириладиган ҳужжатларда омонатчининг фамилияси, исми ва отасининг исмини тузатишга рухсат этилмайди.
2.2. Жисмоний ва юридик шахслардан омонатлар қабул қилишнинг ўзига хос хусусиятлари
Қонунчиликда ва ҳуқуқий назарияда банк омонати шартномасининг субъектларини аниқлаш масаласи ҳозиргача долзарб бўлиб келмоқда
. Чунки Фуқаролик кодексида ва юқорида назарда тутилган Йўриқномада фақатгина жисмоний шахсларнинг омонатлари ҳақидаги ҳуқуқий нормалар ўз ифодасини топган ва банк омонатларини жисмоний ва юридик шахсларнинг омонатларига таснифлаш масаласи очиқ қолган.
Банк омонатларини жисмоний ва юридик шахсларнинг омонатларига ажратиш биринчи марта Марказий банк Бошқарувининг 2008 йил 
14 августдаги 17/2-сон қарори билан тасдиқланган “Банкларнинг депозит (омонат) сертификатларини чиқариш ва муомалада бўлиш тартиби тўғрисида” ги Низом орқали амалга оширилган. Бироқ бу ерда гап фақат омонат (депозит) сертификатлари ҳақида боради. Бу шуни англатадики, юридик шахслар банк омонатининг фақатгина омонат (депозит) сертикатлари деб номланган турида иштирок этишлари мумкин. Омонатнинг бошқа турларида фақат жисмоний шахслар иштирок этадилар. Хусусан, юқоридаги Низомнинг 3-бандига мувофиқ, Сертификатлар икки турда чиқарилиши мумкин:

а) депозит сертификатлари - юридик шахслар учун;

б) омонат сертификатлари - жисмоний шахслар учун.
Аҳамиятли томони шундаки, депозит сертификатларининг олди-сотдиси ва улар бўйича суммаларни тўлашга доир пуллик ҳисоб-китоблар нақдсиз шаклда, омонат сертификатлари бўйича - нақдсиз ҳамда нақд шаклида амалга оширилади. Бу жисмоний ва юридик шасхлар омонати ўртасидаги энг асосий фарқлардан биридир. 
Жисмоний ва юридик шахслар омонати ўртасидаги фарқ шундан иборатки, юридик шахсларнинг сертификати бўйича цессияни (сертификат бўйича талаб қилиб олиш ҳуқуқидан бошқа шахс фойдасига воз кечиш) фақатгина бошқа юридик шахс фойдасига амалга ошириш мумкин. Хусусан, Низомнинг 21 ва 22-бандларига кўра, депозит сертификати бўйича цессия фақат юридик шахслар ўртасида расмийлаштирилади, омонат сертификати бўйича цессия фақат жисмоний шахслар ўртасида расмийлаштирилади. Депозит сертификати бўйича цессия ҳар бир томондан шу каби битимларни амалга ошириш учун юридик шахс томонидан ваколат берилган икки нафар шахс томонидан имзоланади ва юридик шахсларнинг муҳрлари (муҳрлар мавжуд бўлган тақдирда) билан тасдиқланади. Омонат сертификати бўйича цессияни ҳар икки томон шахсан имзолайди. 

Депозит сертификати бўйича депозитни талаб қилиб олиш муддати етиб келганда банк депозит сертификат сақловчисининг аризасига мувофиқ асосий талаб қилиб олингунча депозит ҳисобварағига тўловни амалга оширади.

Омонат сертификати бўйича омонатни талаб қилиб олиш муддати етиб келганда банк омонат сертификати сақловчисига нақд пул билан ёки унинг аризасига кўра омонат ҳисобварағига ўтказиб бериш йўли билан нақд пулсиз ҳисоб-китоблар тарзида тўловларни амалга ошириши мумкин.

Сертификат сақловчиси томонидан банкка тўлаб бериш учун тақдим этилган сертификатларда цессиялар мавжуд бўлса, банк цессияларнинг расмийлаштирилиши ва узлуксизлигини текширади. Бунда:

омонат сертификатлари бўйича - охирги цессияда қайд этилган шахснинг фамилияси, исми, шарифи ва имзоси, сертификатни тўлаб беришни сўраб ёзилган аризадаги шахснинг фамилияси, исми, шарифи ва имзосига мос келмаган тақдирда, сертификат сақловчиси томонидан меросга бўлган ҳуқуқ тўғрисидаги гувоҳнома (ёки унинг нотариал тасдиқланган нусхаси) ёки белгиланган тартибда расмийлаштирилган ишончнома;

депозит сертификатлари бўйича - охирги цессияда қайд этилган цессионарий ваколатли шахсининг имзоси, номи ва муҳри (муҳр мавжуд бўлган тақдирда) сертификат тўлаб берилиши ҳақидаги аризада ваколатли шахс имзоси, юридик шахснинг номи, муҳри (муҳр мавжуд бўлган тақдирда) мос келмаган тақдирда, сертификат сақловчиси томонидан сертификат суммасини талаб қилиб олиш ҳуқуқини тасдиқловчи ҳужжат(лар) тақдим этилиши лозим.

Сертификат сақловчиси томонидан тақдим этилган сертификат суммаси бўйича талаб қилиб олиш ҳуқуқини тасдиқловчи ҳужжат(лар) ёки унинг нусхаси банк томонидан тўлаб берилган сертификатга қўшиб тикиб қўйилади.
Мазкур параграфда омонат (депозит) сертификатлари ҳақида гап кетар экан, улар билан муомалада бўлиш ҳақида ҳам қисқача тўхталиб ўтиш лозим деб ҳисоблаймиз. Чунончи, сертификатларга доир шартномаларга ўзгартириш ва (ёки) қўшимчалар киритиш қонун ҳужжатларида белгиланган тартибда амалга оширилади.

Сертификатларни чиқариш шартлари Марказий банкда рўйхатга олингандан сўнг, ушбу шартларда бошқача тартиб назарда тутилмаган бўлса:

сертификатларга доир шартномаларни имзолаган мансабдор шахслар;

банк ва (ёки) сертификат эгасининг жойлашган манзили;

банкнинг ташкилий-ҳуқуқий шакли ўзгартирилмаган ҳолда номи, шу жумладан кирилл ҳарфларидан лотин ҳарфларига ўзгарганда, сертификатни чиқариш шартлари, сертификат бланкалари ва сертификатларни жойлаштириш жараёнида расмийлаштирилган шартномаларга ўзгартириш ва (ёки) қўшимчалар киритиш талаб этилмайди. 

Сертификатлар бўйича фоиз ставкалари, ушбу сертификатларни муомалага чиқараётган банк томонидан белгиланади.
Сертификат бўйича фоизларни тўлаш банк томонидан сертификатни тўловга тақдим этиш билан бир вақтда тўланади ёки сертификат чиқарилиш шартларида белгиланган бўлса сертификатнинг муомалада бўлиш муддати давомида ҳар бир даврдан кейин тўлаб борилади.
Банк сертификатни бериш вақтида шартлашилган ва сертификатда белгиланган фоиз ставкасини бир томонлама ўзгартиришга (камайтириши ёки кўпайтириши) ҳақли эмас.
Сертификатни бериш вақтида белгиланган ва муомала муддати тугаганидан сўнг (сертификат эгаси сертификат бўйича омонатини ёки депозитини талаб қилиб олиш ҳуқуқини қўлга киритганда) сертификат эгасига тўланиши лозим бўлган фоизлар мазкур сертификат сотиб олинган вақтдан қатъий назар, банк томонидан тўланади.
Сертификат сақловчиси сертификатни муддати тугагунга қадар ёхуд сертификатда кўрсатилган бошқа ҳолатлар юз бергунга қадар қайтариб беришни талаб қилиш нияти бўлса, у ўзининг бу ниятидан банкни омонатни олишни мўлжаллаётган санадан камида бир ой олдин хабардор қилиши шарт. Бунда банк томонидан депозит (омонат) суммасига тўланадиган фоизлар, агар сертификатнинг чиқарилиш шартларида бошқача тартиб назарда тутилган бўлмаса, талаб қилиб олингунча сақланадиган омонатлар бўйича тўланадиган фоизлар миқдорида тўланади.
Сертификатлар банк ташаббуси билан қонун ҳужжатларида белгиланган ҳолатларда муддатидан олдин тўловга тақдим этилганида, банк томонидан депозит (омонат) суммасига сертификатнинг амалда бўлган муддати учун фоизлар тўланади. Бунда, банк сертификатларнинг муддатидан олдин тўловга тақдим этилиши ва уларни тўловга тақдим этиш шартлари тўғрисида камида бир ой олдин оммавий ахборот воситалари орқали эълон бериши лозим.
Агар сертификат бўйича депозитни (омонатни) олиш муддати депозит сақловчиси томонидан ўтказиб юборилган бўлса, у ҳолда банк сертификатда белгиланган депозит суммаси ва ҳисобланган фоизларни сертификат эгасининг талабига кўра тўлашга мажбурдир. Сертификат суммасини талаб қилиш кунидан ҳақиқатда сертификатни тўлов учун тақдим этиш кунигача бўлган муддат учун фоизлар, агарда сертификатнинг чиқарилиш шартларида бошқалар кўзда тутилмаган бўлса, талаб қилиб олингунча омонатлар бўйича тўланадиган фоизлар миқдорида тўланади.
Банкларга сертификат чиқариш ҳуқуқи қуйидаги шартларда берилади:

а) камида икки йил банк фаолиятини амалга оширганда;

б) мажбурий иқтисодий нормативлар бажарилганда; 

в) банк қонунчилиги ва Марказий банкнинг норматив-ҳуқуқий ҳужжатларига риоя этилганида.
Сертификатларни чиқариш тўғрисидаги қарор қонун ҳужжатлари ва банк уставига мувофиқ бундай ваколатга эга бўлган банк бошқаруви органи томонидан қабул қилинади.
Сертификатларнинг чиқарилиш шартларида сертификатларни чиқариш тўғрисидаги қарорни қабул қилган ва шартларни тасдиқлаган банк бошқарув органининг номи, қабул қилган санаси кўрсатилиши лозим, шунингдек ушбу шартлар банк раҳбари томонидан имзоланиши ва қарор қабул қилинган санадан бошлаб икки ҳафта муддат ичида Марказий банкка тақдим этилиши зарур.
Банк сертификатларнинг фақатгина сертификатлар чиқарилиши ва уларнинг муомалада бўлиши шартларини Марказий банкдан (рўйхатдан ўтказувчи орган) рўйхатдан ўтказганидан кейин жойлаштиришга ҳақлидир.
Сертификатларнинг чиқарилиш шартларини ва у билан бирга тақдим этилган ҳужжатларни Марказий банк томонидан кўриб чиқиш муддати ўттиз кундан ошмаслиги лозим.
Марказий банк сертификатлар чиқарилиш шартларини, уларга рўйхат рақамини берган ҳолда алоҳида журналда қайд этади. Журналда сертификатни муомалага чиқараётган банкнинг номи, қарор қабул қилинган сана, чиқарилиш шартлари Марказий банкка тақдим этилган сана ҳамда чиқарилишга оид бошқа маълумотлар акс эттирилади.
Депозит ва омонат сертификатларининг чиқарилиш шартлари рўйхатга олингандан сўнг, Марказий банк чиқарилиш шартлари рўйхатга олинганлигини тасдиқловчи хат ҳамда мазкур шартларининг бир нусхасини банкка тақдим этади.
Сертификатнинг чиқарилиш шартларини рўйхатга олишни рад этиш учун қуйидагилар асос бўлиши мумкин:

а) сертификатларнинг чиқарилиш шартлари қонунчилик ва юқорида назарда тутилган Низом талабларига номувофиқ бўлганида;

б) Марказий банк томонидан банкка нисбатан омонатларни қабул қилиш операцияларини чеклаш, тўхтатиш каби санкциялар қўлланилганида;

в) Ўзбекистон Республикасининг қонунчилигида назарда тутилган бошқа ҳолатларда.

Сертификатларнинг чиқарилиш шартларини рўйхатга олиш рад этилганлиги тўғрисида рўйхатга олувчи орган томонидан банкка тегишли сабаблар кўрсатилган хат юборилади.
Сертификатларнинг чиқарилишини тўхтатиб қўйиш учун қуйидагилар асос бўлади:

а) чиқарилган сертификатларни жойлаштириш жараёнида қоидабузарликлар аниқланганда;

б) сертификатлар рўйхатга олинганидан юқори ҳажмда жойлаштирилганида;

в) банкнинг молиявий аҳволи ёмонлашганида;

г) банк фаолиятини амалга ошириш ҳуқуқини берувчи лицензиянинг амал қилиши белгиланган тартибда тўхтатиб турилганида;

д) Ўзбекистон Республикасининг қонунчилигида назарда тутилган бошқа ҳолатларда.
Сертификатларнинг чиқарилиш шартларининг бекор қилиниши Марказий банк томонидан қуйидагиларга асосан амалга оширилади.

а) банк қонунчилиги қўпол равишда бузилганлиги ҳамда рўйхатга олувчи органнинг банк фаолиятида аниқланган қоидабузарликларни бартараф қилиш юзасидан берган тегишли кўрсатмалари бажарилмаганлиги туфайли рўйхатга олувчи орган томонидан қабул қилинган қарорга асосан;

б) қонун ҳужжатларига мувофиқ банк фаолиятини амалга ошириш ҳуқуқини берувчи лицензиянинг амал қилиши тўхтатилганида, тугатилганида ёки бекор қилинганида;

в) суд қарорига биноан.

Банк қайта ташкил этилганда чиқарилиш шартларини бекор қилиш тўғрисидаги қарор унинг ҳуқуқий вориси ҳисобланган банк томонидан қабул қилинади.
Юридик шахсларнинг омонатига оид ҳуқуқий нормалар, шунингдек, Марказий банк Бошқарувининг 2008 йил 14 августдаги 17/3-сон қарори билан тасдиқланган “Ўзбекистон Республикаси Марказий банки депозит сертификатлари тўғрисида” ги Низомида ҳам назарда тутилган. Мазкур Низомнинг 6-бандида Марказий банк томонидан чиқариладиган Депозит сертификатлари эгалари Ўзбекистон Республикасининг резиденти бўлган тижорат банклари ва бошқа юридик шахслар бўлиши мумкин деб белгиланган.
Марказий банкнинг депозит сертификати Марказий банкка қўйилган омонат суммасини ва омонатчининг (Депозит сертификати сақловчининг) омонат суммасини ҳамда Депозит сертификатида шартлашилган фоизларни белгиланган муддат тугаганидан кейин олиш ҳуқуқини тасдиқловчи ноэмиссиявий қимматли қоғоз ҳисобланади. 
Марказий банк ўз номидан ва ўз ҳисобидан Депозит сертификатларини чиқаради, жойлаштиради ва ҳақини тўлашни амалга оширади.
Бир дона Депозит сертификатининг номинал баҳоси 1 000 000 (бир миллион) сўмни ташкил этади.

Депозит сертификатини олиш учун омонатлар Ўзбекистон Республикаси миллий валютасида қўйилади. Депозит сертификатлари бир йилгача муомалада бўлган муддатга чиқарилади.
Депозит сертификатлари ҳужжатсиз шаклда чиқарилади. Депозит сертификати товарлар олди-сотдиси ёки кўрсатилган хизматлар (ишлар) учун амалга оширилганда ҳисоб-китоб ёки тўлов воситаси бўлиб хизмат қилиши мумкин эмас.
Депозит сертификати бошқа шахсга ўтказилиши мумкин. Депозит сертификатлари бўйича ҳуқуқлардан воз кечиш шартнома билан расмийлаштирилади.
Депозит сертификатларини чиқариш шартлари ва параметрлари Марказий банк Бошқаруви томонидан тасдиқланади.
Депозит сертификатларига бўлган ҳуқуқ эгалик қилувчининг депо ҳисобварағи бўйича тегишли кирим ёзуви белгиланган тартибда киритилган ва пул маблағлари Марказий банк ҳисобварағига келиб тушган пайтдан эътиборан вужудга келади.
Депозит сертификати эгаси уни муддатидан олдин ҳақини тўлашга тақдим этиш ҳуқуқига эга. Бу ҳолда Депозит сертификатини чиқариш шартлари ёки олди-сотди шартномасида бошқача тартиб назарда тутилган бўлмаса, Депозит сертификати бўйича фоизлар талаб қилиб олингунча депозитлар учун белгиланган шартларда тўланади.
Агар, Депозит сертификати бўйича омонатни олиш муддати унинг сақловчиси томонидан ўтказиб юборилса, бундай Депозит сертификати талаб қилиб олинадиган ҳужжат ҳисобланади ва Марказий банк Депозит сертификати эгасининг биринчи талаби бўйича омонат суммаси ва фоизларни тўлаш мажбуриятини олади. Бунда ўтказиб юборилган муддат учун, агар Депозит сертификатини чиқариш шартлари ёки олди-сотди шартномасида бошқача тартиб назарда тутилган бўлмаса, фоизлар талаб қилиб олингунча депозитлар учун белгиланган шартларда ҳисобланади.
Депозит сертификатининг ҳақини тўлаш муддати келганда мазкур Депозит сертификатига эгалик қилишни тасдиқловчи ҳужжат (депо ҳисобварағидан кўчирма) ҳамда Депозит сертификати суммаси ва у бўйича фоизларнинг ўтказилиши лозим бўлган ҳисобварақ кўрсатилган талабнома тақдим этилганда Марказий банк тўловни амалга оширади.
Муддатидан олдин Депозит сертификатининг ҳақи тўланаётганда пул маблағлари муддатидан олдин Депозит сертификатининг ҳақини тўлаш тўғрисидаги ариза тушган кундан бошлаб 5 иш куни давомида Депозит сертификати эгасининг ҳисобварағига ўтказилади.
Депозит сертификатлари билан операцияларнинг бухгалтерия ҳисоби Марказий банкда баланс ҳисобварағида амалга оширилади. Депозит сертификатларининг аналитик ҳисоби уларнинг турлари ва чиқарилишлари бўйича алоҳида шахсий ҳисобварақларда юритилади.
Юқоридагилардан келиб чиққан ҳолда хулоса қилиш мумкинки, жисмоний ва юридик шахслар томонидан киритиладиган омонатларни фарқловчи белгилар фақатгина қонуности ҳужжатларида белгиланган. Бироқ назаримизда жисмоний ва юридик шахслар томонидан киритиладиган омонатларни фарқловчи хусусиятларни қонунчилик даражасида белгилаш банк омонатларининг ихтисослашувини такомиллашишига олиб келади ва мамлакатимизда фаолият юритаётган фуқаролар ва ташкилотларга бир мунча қулайликларни туғдиради. 
Бундан ташқари қонунчиликда хорижий юридик ва жисмоний шахслар томонидан қўйиладиган омонатлар ҳақидаги ҳуқуқий нормалар мавжуд эмас. Мазкур турдаги нормаларнинг қонунчиликда акс эттирилиши банк омонати соҳасидаги қонун ҳужжатларида мавжуд бўлган ҳуқуқий бўшлиқларни тўлдиришга имкон берган бўлар эди.
III БОБ. ОМОНАТ ОПЕРАЦИЯЛАРИНИ ЮРИТИШ БЎЙИЧА ХОРИЖИЙ ДАВЛАТЛАР ТАЖРИБАСИ ВА ЎЗБЕКИСТОН ТИЖОРАТ БАНКЛАРИДА ОМОНАТ ОПЕРАЦИЯЛАРИНИ ЮРИТИШ ТАРТИБИНИ ТАКОМИЛЛАШТИРИШ
3.1. Хорижий давлатлар қонунчилигида омонат операцияларини юритиш тартиби
Хорижий давлатларнинг омонат операцияларини тартибга солувчи қонун ҳужжатлари бизникидан бирмунча фарқ қилади. Қуйида уларни кўриб чиқамиз:
Россия Федерацияси. Россия Федерациясида омонат операцияларини тартибга солиш Фуқаролик кодекси, “Банк ва банклар фаолияти тўғрисида”ги, “Жисмоний шахсларнинг банклардаги омонатини суғурталаш тўғрисида”ги қонунлар ва бошқа норматив-ҳуқуқий ҳужжатлар билан тартибга солинади
. РФ қонунчилигига мувофиқ, банк омонати шартномасига кўра банк омонатчидан қабул қилиб олинган пул маблағларини қайтариш ва уларга фоиз тўлаш мажбуриятини олади. Эътиборли томони шундаки, банк омонати шартномаси билан боғлиқ муносабатларига нисбатан истеъмолчиларнинг ҳуқуқларини ҳимоя қилиш тўғрисидаги қонунчилик нормалари қўлланилади. 
Шуни таъкидлаш жоизки, РФ қонунчилигида банк омонатларини таснифлаш бизнинг қонунчиликда белгилангани каби амалга оширилган.

РФ қонунчилигида Марказий банкнинг (Россия банки) омонат операцияларини амалга ошириш бўйича банк сиёсатини амалга оширишда ваколатлари жуда кенг. Марказий банк бошқа тижорат банклари учун мажбурий омонатларни таъсис этади. Тижорат банклари эса мазкур талабни бажаришга мажбурдирлар. Бу Марказий банк томонидан амалга ошириладиган пул-кредит сиёсатининг усулларидан бири ҳисобланади. Мажбурий омонатларнинг миқдори Марказий банкнинг Директорлар кенгаши томонидан белгиланади. Мажбурий омонатлар ҳисобидан шакллантириладиган Марказий банкнинг фонди ўз ҳуқуқий табиатига кўра Ўзбекистондаги Фуқароларнинг банклардаги омонатларини кафолатлаш фондига ўхшаб кетади. 
Шу билан бирга, Россия қонунчилиги банк омонатларини суғурталашни ҳам назарда тутади. Агар банк ўз фаолиятни тугатса ёки унинг омонатларни қабул қилиш ҳуқуқини берадиган лицензияси чақириб олинган биринчи навбатда ушбу банкдаги жисмоний шахсларнинг омонатлари ҳисоблаб чиқилади. Бунда омонатчига суғурта шартномасини тузиш керак бўлмайди. Чунки жисмоний шахсларнинг омонатларини қайтариш давлат томонидан махсус тузилган Банк омонатлари суғурталаш Агентлиги томонидан амалга оширилади. Бунда агентлик омонатчиларнинг ҳуқуқларини қўлга киритади ва банк кредиторларининг рўйхатига киритилади. Мазкур агентлик фаолияти бевосита омонатчиларнинг ҳуқуқларини ҳимоя қилишга қаратилган ҳамда банкларга кўпроқ омонатлар жалб қилишга кўмаклашади. Аммо банк омонатларини суғурталаш фақатгина 700 000 рублдан ошмаган омонатлар учунгина қўлланилади. 
Россия қонунчилигига кўра, қуйидаги омонатлар юқорида кўрсатилган агентлик томонидан суғурталанмайди:

– юридик шахс тузмаган ҳолда фаолият кўрсатувчи якка тартибдаги тадбиркорларнинг омонатлари;

– тақдим этувчига деб қўйилган омонатлар;

– банкка ишончли бошқарув учун топширилган пул маблағлари кўринишидаги омонатлар;

– хорижий давлатларда жойлашган банк филиалларининг омонатлари.

Шуни алоҳида таъкидлаш лозимки, Россия қонунчилигида судларнинг депозит ҳисобварақлари тўғрисидаги нормалар мавжуд ва улар фаолият юритмоқда. Бироқ жиноят ишлари ва фуқаролик ишлари бўйича ҳудудий судлар учун банкларда фақатгина битта депозит ҳисобварағи очилиши мумкин. 
Беларусь Республикаси. Беларусь Республикасининг омонат операцияларини тартибга солиш борасидаги қонунчилиги Россия Федерациясининг ушбу соҳадаги қонунчилигига анча ўхшаб кетади. Хусусан, Беларусь Республикасида судлар учун тижорат банкларида депозит ҳисобварақларини очишга йўл қўйилади. 

Беларусь Республикаси қонунчилигининг ўзига хос хусусияти шундаки, банк суднинг ҳисобварақларида сақланадиган пул маблағлари учун ҳар ойда фоизлар ажратади. Мазкур фоизлар маҳаллий бюджет фойдасига ўтказилади.
Қозоғистон Республикаси. Банк омонати операцияларини тартибга солиш бўйича Қозоғистон қонунчилиги бизнинг қонунчиликка ўхшаб кетади. 

Қозоғистонда ҳам жисмоний шахсларнинг омонатларини кафолатлаш бўйича махсус Фонд фаолият юритади. 
Тижорат банкларининг мажбурий ажратмалари Фонда хар кварталда амалга оширилади.

Қозоғистон қонунчилигига кўра муддатли омонатларга фоизлар ойлар бўйича тўланади. Бунда фоиз тўлашда омонат капитализацияси асосида амалга оширилади. Бироқ Қозоғистон банкларида талаб қилиб олунгунгача бўлган омонатлар омонатларнинг кўпчилик қисмини ташкил қилади. Чунки омонатларнинг мазкур тури кредит ресурсларини жалб қилишнинг энг осон усули ҳисобланади.

Америка Қўшма Штатлари. АҚШда омонатнинг кўплаб турлари мавжуд. Бу жиҳатдан АҚШнинг омонат операцияларини тартибга солувчи қонунчилиги бошқа давлатлар қонунчилигига ўхшаб кетади
. Демак, АҚШда омонатларнинг қуйидаги турлари мавжуд:
1. Муддатсиз омонатлар. Муддатсиз омонатлар АҚШ тижорат банклари томонидан амалга ошириладиган депозит операцияларининг энг кўп қисмини ташкил қилади. Бунда банк фақат мижознинг омонат ҳисобварағига пул суммасини қабул қилиш, уни бошқа ҳисобварақга кўчириш ёки пул маблағларини ечиб олиш тўғрисидаги топшириқларини бажаради. Топшириқлар мижознинг ишончномаси асосида учинчи шахслар томонидан берилиши мумкин. Муддатсиз омонатларга тижорат банки томонидан фоизлар ҳисобланмайди ва тўланмайди.
2. Фоиз тўланмайдиган талаб қилиб олингунгача бўлган омонатлар. Мазкур турдаги омонатлар фоизлар тўлаш АҚШда 1933 йилдан бошлаб тўхтатилган, чунки банклар мижоз айнан қачон пул маблағларини қайтаришни талаб қилишини олдиндан башорат қила олмайдилар. Натижада банкнинг ликвидлик даражаси пасаяди. Мижоз хоҳлаган вақтда депозит ҳисобварағида турган пул маблағларини ечиб олиши мумкин. Бунда банкни олдиндан огоҳлантириш талаб этилмайди. Мазкур турдаги банк омонатининг субъекти сифатида кўпроқ юридик шахслар иштирок этадилар, чунки жисмоний шахслар ўз пул маблағларини фоизли омонат турларига ўтказиб олганлар. 

3. Фоиз тўланадиган талаб қилиб олигунгача бўлган омонатлар. Мазкур турдаги омонатлар бўйича пул маблағларини ечиб олиш учун банкни олдиндан огоҳлантириш мажбурий ҳисобланади. Мазкур омонат операцияларини амалга оширишда омонатчи сифатида фақат жисмоний шахслар ва нотижорат ташкилотлари иштирок этишлари мумкин. 
1982 йилгача мазкур турдаги омонат шартномасини фақатгина пул бозори фондларигина туза олар эдилар, чунки банкларда фоизли омонатларни қабул қилиш бўйича ҳеч қандай ваколат йўқ эди. 1982 йилда қабул қилинган қонунга мувофиқ, банкларга фоизлар тўланадиган омонатларни қабул қилишга рухсат берилган. Мазкур турдаги омонатнинг эгаси омонатдаги пул суммаларини ечиб олиш бўйича фақатгина уч марта чек ёзиб бериши мумкин. 
4. Жамғарма омонатлар. Ушбу омонат турига тўланадиган фоиз ставкалари омонатнинг бошқа турларига нисбатан юқори ҳисобланади. Эътиборли томони шундаки, муддатли омонатлар жамғарма омонатларнинг бир тури ҳисобланади. Муддатли омонат операциялари олдиндан белгилаб қўйилган фоиз ставкалари бўйича қўйидаги муддатларда амалга оширилади:
– 30 кунгача;

– 60 кунгача;

– 90 кунгача;

– 100 кунгача.

Муддатли омонатларни муддат тугамасдан туриб ечиб олишга йўл қўйилмайди. Бироқ баъзи банклар бунга рухсат берадилар. Лекин бу учун мижоз банкка муайян миқдордаги компенсацияни тўлаб бериши лозим.

Тижорат банклари депозитнинг турларига қараб турли хилдаги фоиз ставкаларини таклиф қилишади. Омонатнинг муддати қанчалик узоқ бўлса, фоиз ставкаси шунчалик юқори бўлади. 
Шундай қилиб, фоиз ставкаларини белгилашда қуйидаги омилларнинг таъсири жуда юқори ҳисобланади:

– банкнинг катта ёки кичиклиги;

– молиявий операцияларни амалга ошириш таваккалчилиги;

– банкнинг стратегик мақсадлари ва вазифалари;

– банк соҳасидаги рақобат. 

Германия Федератив Республикаси. Германия қонунчилигининг асосий ўзига хос хусусиятларидан бири тижорат банклари билан бир қаторда жамғарма банкларнинг мавжудлиги ҳисобланади. Жамғарма банклар кичик кредит ташкилотлари бўлиб улар катта бирлашмага бирлашадилар ва мазкур бирлашма давлат томонидан назорат қилинади. Мазкур банклар фақатгина аҳолининг омонатларини қабул қилиш билан шуғулланадилар. Мазкур банкларнинг мулкдори маҳаллий давлат ҳокимияти органлари ҳисобланади. Германия аҳолисининг деярли 60 фоизи жамғарма банкларида ўзининг депозит ҳисобварағига эга
. 
Умуман олганда хорижий давлатларнинг омонат операцияларини амалга ошириш соҳасидаги қонунчилиги тадқиқот ишида қиёсий таҳлил усулидан фойдаланишга имкон беради. Бунда Ўзбекистон қонунчилиги хорижий давлатлар қонунчилиги билан солиштирилади. Хорижий давлатлар қонунчилигининг банк қонунчилиги соҳасидаги илғор ютуқлари ўрганилади ва Ўзбекистон қонунчилигига уларни имплементация қилиш масаласи ўртага қўйилади. 
3.2. Ўзбекистон Республикаси тижорат банкларида омонат операцияларини юритиш тартибини такомиллаштириш бўйича истиқболдаги йўналишлар
Юқоридагилардан келиб чиқиб, шундай хулоса қилиш мумкинки, Ўзбекистон Республикасининг тижорат банкларида омонат операцияларини амалга ошириш тартиби қонунчиликдаги нормалар билан тўлиқ қамраб олинган. Омонат операцияларини амалга ошириш тартиби ҳар бир банкнинг ўзи томонидан юритиладиган банк сиёсатидан келиб чиқади. Умумий давлат банк сиёсати эса Ўзбекистон Республикаси Марказий банки томонидан амалга оширилади. 
Марказий банк республикадаги банк сиёсатини ўзининг норматив-ҳуқуқий ҳужжатлари орқали амалга оширади. Ушбу норматив-ҳуқуқий ҳужжатларда Марказий банк томонидан лицензия берилган тижорат банкларининг масалан, омонат операцияларини юритиш тартиби белгилаб берилади. Қолган барча тижорат банклари эса ўзларининг пул-кредит сиёсатларини Марказий банк сиёсатига мувофиқ равишда амалга оширадилар. Муайян тижорат банкининг ички ҳужжатлари Марказий банк томонидан ўрнатиб қўйилган нормаларга зид бўлмаслиги лозим. 

Омонат операцияларини юритиш тартиби борасида тижорат банкларида муайян фарқлар бўлиши турган гап, чунки ҳар бир банк ўзининг молиявий имкониятларидан келиб чиққан ҳолдагина омонатларни қабул қилади ва улар бўйича омонатчиларга фоизлар белгилайди. 

Ўзбекистон Республикасининг тижорат банкларида омонат операцияларини юритиш тартибини белгиловчи қонун нормаларини такомиллаштириш учун, фикримизча, қуйидаги йўналишларда ишлар амалга оширилиши лозим:

Биринчи йўналиш – омонат операцияларини амалга ошириш соҳасидаги тижорат банкларининг фаолиятини доимий мониторинг қилиб бориш. Тижорат банкларининг омонат операцияларини амалга ошириш соҳасидаги фаолиятининг мониторинг қилиш қонунчиликда белгиланган нормаларни амалиётда қандай даражада қўлланилаётганлигини таҳлил қилиш имкониятини беради. Мониторинг жараёнида омонат операцияларини амалаг ошириш борасидаги банк ходимларининг ҳуқуқбузарликлари аниқланади ёки уларни вақтида олдини олиш имконияти пайдо бўлади.

Бундан ташқари, мониторинг жараёнида омонат операцияларни амалга оширишда қатнашадиган субъектларнинг айби билан боғлиқ бўлмаган турли хилдаги муаммолар аниқланиши мумкин. Мониторинг эса мазкур муаммоларни ечишни қонунчилик даражасида ҳал қилишга ёрдам беради. 

Иккинчи йўналиш – омонат операцияларини амалга ошириш жараёнида замонавий ахборот-технологияларини жорий этиш ишини давом эттириш. Марказий банк Бошқарувининг 2015 йил 22 июлдаги 19/11-сонли қарори билан тасдиқланган Ўзбекистон Республикаси банкларида депозит операцияларини амалга ошириш тартиби тўғрисидаги Йўриқномада омонатчи омонат қолдиғи, кирим-чиқим операциялари, омонат муддатининг тугаш вақти ва омонат бўйича бошқа зарур маълумотларни "SMS-банкинг" дастуридан фойдаланган ҳолда мобиль алоқа телефони ёки омонатчига берилган алоҳида идентификация рақами, логин ва пароль ёрдамида ўрнатилган инфокиоскалар ёки тадбиркорлар хонасидаги компьютерга ўрнатилган махсус дастур ёхуд банкнинг Интернет тармоғидаги веб-сайти орқали очилган шахсий кабинетларига кириб олиши мумкинлиги белгиланган.
Шуни алоҳида таъкидлаш лозимки, бизда омонат суммасини ечиб олиш, бошқа ҳисобвараққа ўтказиш операцияларини мижоз ўз уйида компьютер ёки телефон орқали амалга ошира олмайди. Шу каби операцияларни амалга оширишнинг электрон тартибини жорий этиш ҳозирги замон талабларидан келиб чиқади.

Учинчи йўналиш – омонат операцияларини юритиш соҳасидаги қонунчиликни такомиллаштириш. Омонат операцияларини юритиш соҳасидаги қонунчиликни такомиллаштириш омонат операцияларини амалга ошириш соҳасидаги тижорат банкларининг фаолиятини доимий мониторинг қилиб боришнинг мантиқий давоми сифатида намоён бўлиши мумкин. Бунда жисмоний ва юридик шахсларнинг ҳуқуқ ҳамда манфаатларини ҳимоя қилувчи, уларга қулайликлар яратувчи нормалар қонунчиликка киритилиши лозим. Шу билан бирга, қонунчиликни такомиллаштириш ушбу соҳага оид хорижий мамлакатлар тажрибасини ўрганиш ҳамда таҳлил қилиш орқали ҳам амалга оширилади.

Тўртинчи йўналиш – банк омонати соҳасидаги давлат сиёсатини доимий янгилаб бориш. Мазкур йўналиш ҳам ўз навбатида учинчи йўналишнинг мантиқий давоми ҳисобланиши мумкин, яъни банк омонати соҳасидаги давлат сиёсатини доимий янгилаб бориш ушбу соҳадаги қонунчиликни такомиллаштириш орқали амалга оширилади. 
Мазкур йўналишларни белгилаб олиш нафақат назария соҳасидаги олимлар, балки амалиёт соҳасида бевосита фаолият юритувчи мутахассислар учун муҳим аҳамият касб этади.
ХУЛОСА

Ҳозирги кунда мамлакатимизда банк тизимини ривожлантиришга жуда катта эътибор қаратилган ва бу борада кенг кўламли ишлар амалга оширилмоқда. Бозор иқтисодиёти шароитида барқарор ва самарали ишловчи банкни яратиш ва улар билан ахоли ўртасида омонатлар тизимини  такомиллаштириш мамлакатимизда юритилаётган иқтисодий сиёсатнинг энг муҳим йўналишларидан биридир. Республика тижорат банклари  томонидан пул маблағларини депозитларга жалб қилиш ва омонатларнинг янги жозибадор турларини жорий этиш борасида олиб борилаётган ишлар аҳоли ва хўжалик субъектларининг банклардаги жамғармаларининг янада ошишига имкон берди. Амалга оширилган чора-тадбирлар натижасида 2016 йил 10 май ҳолатига аҳолиниг кредит ташкилотларидаги омонатлари ҳажми 1,8 бараварга ўсиб, 2 трлн. 190 млрд сўмга етди. Тижорат банклари активлари " Фуқароларнинг банклардаги омонатларини ҳимоялаш кафолатлари тўғрисида" ги қонунга мувофиқ шакллантирилган заҳиралар билан 14 трлн. 865 млрд сўмдан ёки аҳоли ва ҳўжалик субъектларидан жалб қилинган депозитлар миқдоридан деярли 2 баробарга ошди.

Юқоридаги таҳлил натижалари шуни кўрсатадики, банк омонати операциясини амалга ошириш билан боғлиқ ижтимоий муносабатларни тартибга солувчи ҳуқуқий нормалар қонун ва қонун ости ҳужжатлари билан деярли тўлиқ қамраб олинган. 
Шу билан бирга, миллий ҳамда хорижий мамлакатлар қонунчилигининг таҳлил натижаси юзасидан қўйидаги таклиф ва тавсиялар ишлаб чиқилди:

1. Фуқаролик процессуал кодексининг 113-моддасига кўра, гувоҳларга, экспертларга, мутахассисларга, таржимонларга тўланиши лозим бўлган пулни ёки жойга бориб кўздан кечиришга кетадиган харажатлар учун зарур бўлган пулни тегишли илтимос билан мурожаат қилган тараф олдиндан тўлаб қўяди. Агар бу илтимосни иккала тараф қилган бўлса ёки гувоҳларни, экспертларни, мутахассисларни, таржимонларни чақириш, жойга бориб кўздан кечириш суднинг ташаббуси билан амалга оширилса, бунинг учун керакли суммани тарафлар баб-баравар тўлайдилар. Бундан ташқари, ФПКнинг 248-моддаси мувофиқ, суд (судья) ишда иштирок этувчи шахсларнинг аризасига биноан ёки ўз ташаббуси билан даъвони таъминлаш чораларини кўриши мумкин. Даъвони таъминлаш чораларини кўрмаслик суд чиқарган ҳал қилув қарорининг ижросини қийинлаштирса ёки уни бажариб бўлмайдиган қилиб қўйса, даъвони таъминлашга йўл қўйилади. ФПКнинг 251-моддасида пул суммасини ундириш тўғрисидаги даъвони таъминлашда жавобгар қўлланилган таъминлаш чоралари ўрнига даъвогар талаб қилаётган суммани суднинг депозит ҳисобварағига ўтказишга ҳақли деб белгилаб қўйилган. Бироқ пул суммаси қайси депозит ҳисобварағига, қандай тартибда киритилиши кўрсатилмаган. 

Шунингдек, Жиноят-процессуал кодексининг 249-моддасига кўра, гаров айбланувчи, судланувчи, уларнинг қариндошлари, бошқа фуқаролар ёки юридик шахслар томонидан дастлабки тергов органи ёки суднинг депозит ҳисоб варағига топшириладиган пул маблағи ёки қимматбаҳо буюмлардан иборатдир. Бироқ бунда ҳам гаров объекти қайси депозит ҳисобварағига, қандай тартибда киритилиши кўрсатилмаган. Шу билан бирга, Ўзбекистон Республикаси Адлия вазирлиги томонидан 2010 йил 29 декабрда 2174-сон билан рўйхатга олинган “Суриштирув, дастлабки тергов ва суд муҳокамаси давомида ашёвий далиллар, моддий қимматликлар ва бошқа мол-мулкни олиб қўйиш (қабул қилиш), ҳисобга олиш, сақлаш, бериш, сотиш, қайтариш, йўқ қилиб ташлаш тартиби тўғрисида” ги Йўриқномада суриштирувчи, терговчи ва суд гумон қилинувчи, айбланувчи, судланувчи ёки уларнинг вакили аризасига асосан фуқаровий даъвони таъминлаш мақсадида ёхуд гаров тариқасида пул маблағлари ва товар-моддий қимматликларни ҳам қабул қилиб олади деб белгиланган. Йўриқноманинг 72-бандига кўра, дастлабки тергов органи ёки суднинг депозит ҳисоб рақамига гаров тариқасида қўйилган пул маблағлари ёки қимматликларни (кейинги ўринларда гаров суммаси деб юритилади) қайтариш ҳақида ҳужжат чиқарган суд ижро варақасини ёзиб беради ва 3 суткадан кечиктирмасдан уни қонуний кучга кирган суд ҳужжатининг гербли муҳр билан тасдиқланган нусхаси ва гаров суммаси қабул қилинганлиги ҳақидаги банк квитанцияси нусхаси билан биргаликда Ўзбекистон Республикаси Адлия вазирлиги ҳузуридаги Суд қарорларини ижро этиш, судлар фаолиятини моддий-техника жиҳатидан ва молиявий таъминлаш департаментининг ҳудудий органига (кейинги ўринларда Суд департаментининг ҳудудий органи деб юритилади) юборади. Суд ижрочиси ижро ҳужжатини олгач, 3 суткадан кечиктирмасдан ижро иши юритишни қўзғатиш ҳақида қарор чиқаради ва бир нусхасини ижро иши юритилиши қўзғатилганидан сўнг бир сутка давомида ижро ҳужжатини берган суд ёки бошқа органга жиноят иши материалларига қўшиб қўйиш учун юборади. 

Суд ижрочиси гаров суммаси вақтинча сақланаётган органга гаров суммасини уч кунлик муддат ичида кейинги ижро ҳаракатларини давом эттириш учун Суд департаментининг ҳудудий органи депозит ҳисоб рақамига ўтказиш тўғрисида талабнома юборади. Талабнома белгиланган муддатда бажарилмаган тақдирда, суд ижрочиси гаров сақланаётган орган ҳисоб рақамига инкассо топшириқномаси қўйиш орқали низосиз тартибда гаров суммасини ҳисобдан чиқариши шарт.

Мазкур тартибда, кўриб турганимиздек, жуда кўплаб маъмурий тўсиқлар мавжуд. Бироқ мазкур йўриқномада ҳам суднинг депозит ҳисобварағи ҳақидаги масала очиқ қолган. Ҳозирги вақтда қонунчилик нормаларидан ва бошқа давлат органларидан фарқли равишда суд органларда депозит ҳисобварақлари мавжуд эмас. Бу ҳолат эса, гаров объектларини, даъвони таъминлаш чораларини бажариш учун киритиладиган пул маблағларини қабул қилиш ва уларни қайтариб бериш бўйича муаммолар туғилишига сабаб бўлмоқда. Шундан келиб чиққан ҳолда, судлар учун банкларда алоҳида депозит ҳисобварақлари очишга ва уларни юритишга имкон берувчи норматив-ҳуқуқий ҳужжат лойиҳаси ишлаб чиқилиб, қабул қилинса, мақсадга мувофиқ бўлар эди.
2. 2001 йил 29 августда қабул қилинган “Суд ҳужжатлари ва бошқа органлар ҳужжатларини ижро этиш тўғрисида”ги Ўзбекистон Республикасининг Қонунининг 21-моддаси 4-бандига мувофиқ, банклар ва бошқа кредит ташкилотлари ижро ҳаракатларини амалга ошириш давомида қарздордан олиб қўйилган ёки ундирилган, шунингдек мол-мулкни сотишдан тушган пул маблағлари Суд департаменти органининг депозит ҳисобварағида вақтинчалик сақланишини таъминлайди, суд ижрочисининг қарорига асосан бу маблағларни тегишли ундирувчига, Ўзбекистон Республикаси Давлат бюджетига, давлат мақсадли жамғармаларига, шунингдек ижро йиғимини, суд ижрочиси томонидан қарздорга солинган жарималарни ва ижро харажатларини тўлаш учун ўтказади (беради). Шу асосда юқорида кўрсатилган вақтинча сақлашга топширилган пул маблағлари ўзининг ҳуқуқий табиатига кўра банк омонати ҳисобланади. Марказий банки Бошқарувининг 2015 йил 22 июлдаги 19/11-сонли қарори билан тасдиқланган Ўзбекистон Республикаси банкларида депозит операцияларини амалга ошириш тартиби тўғрисидаги Йўриқноманинг 42-бандига кўра, банк томонидан омонатлар бўйича фоизлар ҳисоблаш Тижорат банкларида фоизларни ҳисоблаш тўғрисидаги низом асосида амалга оширилади. Бироқ ушбу Йўриқномада Суд департаменти органининг депозит ҳисобварағида сақланаётган пул маблағлари учун банк томонидан фоизлар тўлаш назарда тутилмаган. Шу муносабат билан тижорат банкларидаги Суд департаменти органининг депозит ҳисобварағида сақланаётган пул маблағлари учун банк томонидан фоизлар тўлашни назарда тутувчи ўзгартириш юқоридаги Йўриқномага киритилса мақсадга мувофиқ бўлар эди. Чунки мазкур тартиб суд ва адлия органларини моддий техник таъминотини амалга ошириш учун зарур бўлган молиявий ресурсларни кўпайтиришга хизмат қилади.

3. Жисмоний ва юридик шахслар томонидан киритиладиган омонатларни фарқловчи белгилар фақатгина қонуности ҳужжатларида белгиланган. Бироқ назаримизда жисмоний ва юридик шахслар томонидан киритиладиган омонатларни фарқловчи хусусиятларни қонунчилик даражасида белгилаш банк омонатларининг ихтисослашувини такомиллашишига олиб келади ва мамлакатимизда фаолият юритаётган фуқаролар ва ташкилотларга бир мунча қулайликларни туғдиради. 

4. Қонунчиликда хорижий юридик ва жисмоний шахслар томонидан қўйиладиган омонатлар ҳақидаги ҳуқуқий нормалар мавжуд эмас. Мазкур турдаги нормаларнинг қонунчиликда акс эттирилиши банк омонати соҳасидаги қонун ҳужжатларида мавжуд бўлган ҳуқуқий бўшлиқларни тўлдиришга имкон берган бўлар эди.
5. Тижорат банклари томонидан омонатлар фоизларининг оширилиши ва ҳар ярим йилликда янги омонат турларининг яратилиши, омонатларнинг янги турлари ҳақида оммавий ахборот воситаларида реклама тизимини жорий қилиш ҳамда уларни халққа тақдим этилиши мақсадга мувофиқ бўлар эди. Ушбу таклифлар фуқаролар ва юридик шахсларнинг бўш ётган пул маблағларини омонатларга жалб қилишнинг ўсиши йўлида юқори кўрсаткичларга сабаб бўлиши аниқ.   

